
Үлкендер жолы – ±лыќ!

ЖАҢАЛЫҚТАР ВЕСТИ

Аида Балаева Алматы облысының 
тұрғындарымен кездесті

Елімізде жастарды қолдау бойынша мемлекеттік бағдар-
ламалардың өрісі кеңейіп, ауқымы 1,5 есеге артқан. Биыл 
мұндай қызмет түрін 5,5 миллионнан астам адам алыпты. 
Мұндай ақпаратты Алматы облысына жұмыс сапарымен 
барған Мәдениет және ақпарат министрі Аида Балаева 
бөлісті, деп хабарлайды Almaty.tv.

Ведомство басшысымен 
кездесуге облыс тұрғын-
дары мен мәдениет, ки-
ноиндустрия саласының 
мамандары қатысып, 
маңызды мәселелерді 
қозғады.

– Жан-жақты бағыттағы 
кинолар аз. Бәрі комедия 
болып кеткен, я болмаса, 

ашаршылық немесе зорлық-зомбылық сынды тақырыпты 
қамтыған. Келесі жылдан бастап сценарийлер байқауын жа-
риялаймыз. Ол 10 бағытта болады, – деді ҚР Мәдениет және 
ақпарат министрі Аида Балаева.

Аида Балаева журналистер қауымымен жүздесті. Ондағы 
әңгіме «Масс-медиа» туралы заң жобасы жайлы өрбіді. Ми-
нистрдің мәліметінше, жаңа заң бұқаралық ақпарат құрал-
дары үшін қауіпсіз ортаны құру, балаларға арналған кон-
тентті қолдау сынды маңызды мәселелерді қамтымақ.

Новую школу открыли 
в Алматинской области

Замечательным новогодним подарком для жителей 
села Жармухамбет Ельтайского сельского округа Ка-
расайского района стало открытие новой школы на 
600 мест. Школа состоит из соединенных воедино трех 
корпусов, в которых имеются столовая и актовый зал на 
120 мест, спортивный зал. Котельная работает на при-
родном газе.

До сегодняшнего 
дня в селе Жармухам-
бет действовала лишь 
одна школа на 120 
мест, в которой в три 
смены обучались 960 
детей. С третьей чет-
верти учебного года 
часть из них вместе с 
педагогами перейдет в новую школу.

Рады новому храму знаний и сами жители села Жармухам-
бет. Среди них уважаемые бабушки Толкын Кенжегулова и 
Ляш Токтаназарова. У первой - семеро детей и 11 внуков, у 
второй - пятеро детей, 16 внуков, 17 правнуков и один пра-
правнук. Многим из них предстоит учиться в новой школе.

Обе бабушки выразили огромную благодарность руковод-
ству области и района, а также строителям за такую ощути-
мую заботу о подрастающем поколении.

Алматы облысында медициналық-
санитарлық алғашқы көмек 

орталықтарының саны 
7-ден 75-ке дейін өсті

Халыққа көрсетілетін медициналық-санитарлық 
алғашқы көмектің қолжетімділігін жақсарту мақса-
тында Мемлекет басшысының тапсырмаларына сай 
іс-шаралар жоспары бекітілді. Осы бағытта Алматы об-
лысында 2023 жылы ауқымды жұмыс жүргізілді. Облыс 
алғашқы медициналық-санитарлық көмек көрсету бой-
ынша көшбасшылар қатарында. 

Өңірде ДДҰ бастамасы бой-
ынша Алматы облысының 
Есік қаласында алғашқы ме-
дициналық көмек қызметін 
ұйымдастыру бойынша пи-
лоттық жоба іске қосылды. 
Платформа жергілікті ау-
дандық аурухана базасында 
ашылды. Мұнда медицина 
қызметкерлерінен басқа пси-
хологтар да жұмыс істейді. 

Мұндай тәжірибені Орталық Азия мемлекеттерінің маман-
дары зерттеп, аталған тәжірибені дамыту бағытында жоға-
ры баға берді

Жалпы, қазіргі уақытта облыстың медициналық объек-
тілерінде алғашқы медициналық-санитарлық көмек орта-
лықтарының саны жетіден жетпіс беске дейін, фельдшер-
лік-акушерлік пункттердің саны алпыс сегізден жетпіс 
тоғызға дейін өсті.

Дәрігерлік амбулаториялар саны 11-ге, медициналық 
пункт тер саны 17-ге артты. Егер бұрын 80 болса, бүгінгі 
күні 97 болды.

Юная шахматистка Алматинской 
области - Елназ Калиахмет завоевала 

серебро на чемпионате Азии
В конце декабря 2023 года в городе Аль-Айн Объеди-

ненных Арабских Эмиратов прошел чемпионат Азии по 
шахматам. В соревнованиях приняли участие 625 шах-
матистов из 41 страны, казахстанские юниоры завоева-
ли 5 медалей. 

Из Алматинской 
области приняли уча-
стие Елназ Калиахмет, 
Ерсултан Қалиахмет, 
Алима Омирсерик, 
Имангали Ахилбай, 
Алихан Назарбек, 
Жансая Шолпанбек, 
Рамазан Тулеген. В 
категории до 14 лет в блиц турнире серебро завое вала Елназ 
Калиахмет из Алматинской области. Тринадцатилетняя Ел-
наз уже почти шесть лет занимается шахматами и входит в 
число лучших шахматистов республики. Родные, близкие и 
болельщики торжественно встретили юнную шахматистку 
в аэропорту.

Сұхбат

ҚАСЫМ-ЖОМАРТ ТОҚАЕВ: 
БІЗ ОЗЫҚ ОЙЛЫ ҰЛТ РЕТІНДЕ 

ТЕК ҚАНА АЛҒА ҚАРАУЫМЫЗ КЕРЕК
Қасым-Жомарт Кемелұлы, уақы тыңыздың тығыздығы-

на қара мастан «Egemen Qazaqstan» газетіне сұхбат беруге 
келіскеніңіз үшін риза шылығымызды білдіреміз. Сіздің қоғам-
ды толғандыратын мәселелер туралы пікіріңіз қазақ баспасөзі 
үшін өте маңызды. Сондық тан түрлі тақырыпта өзіңізбен ашық 
әңгіме өрбіткіміз келеді. Өткен жыл несімен есіңізде қалды?

– Осы мүмкіндікті пайдаланып, барша 
отандасымды тағы да Жаңа жыл мей-
рамымен құттықтаймын!

2023 жыл еліміз үшін маңызды оқиға-
ларға толы жыл болды. Біз негізгі саяси 
реформаларды аяқтап қалдық. Конституци-
ялық Сот жұмысын бастады. Мәжіліс және 
барлық деңгейдегі мәслихат депутаттары 
жаңа ереже бойынша сайланды. Алғаш рет 
аудан және облыстық маңызы бар қала әкім-
дерін сайладық. Ауыл және аудандық маңы-
зы бар қала әкімдерін сайлау жалғасты. Был-
тыр 700-ге жуық ауыл әкімі сайланды.

Біз әділ және бәсекелі экономика жүй-
есін құруға кірістік. Экономиканы әрта-
раптандыру және монополиядан арылту, 
инфрақұрылымды жаңғырту, бизнесті 
қолдау, инвестиция тарту жұмыстарымен 

мықтап айналыстық. Әлеуметтік салада 
қордаланып қалған мәселелер біртіндеп 
шешіле бастады. Еліміздің түкпір-түкпірін-
де білім ошақтары, оның ішінде, «жайлы 
мектептер» бой көтеруде. Ауылдарда ден-
саулық сақтау нысандары салынып жатыр. 
Әлеуметтік тұрғыдан осал топтағы азамат-
тарға кешенді түрде қолдау көрсету үшін 
Әлеуметтік кодекс қабылданды. Зиянды 
еңбек жағдайында жұмыс істейтін азамат-
тар үшін арнайы төлемақы енгізілді. Та-
биғатты қорғауға жауапты мекемелердің 
қызметкерлеріне олардың өмірі мен ден-
саулығына төнетін қауіп-қатерге қатысты 
үстемеақы төленетін болды. Медицина 
қыз меткерлерінің, мектепте, колледжде 
және балабақшада жұмыс істейтін педа-
гогтердің жалақысы өсті. Ұлттық қордан 
балаларға қаржы беру мәселесін реттейтін 
заң күшіне енді. Негізгі экономикалық көр-
сеткіштерді, оның ішінде инфляция дең-
гейін ескере отырып ең төменгі жалақыны 
анықтайтын әдістеме қабылданды.

Осы жұмыстың бәрі 2024 жылы да жалға-
сады. Біз тиянақты және жоспарлы әрекет 
жасаймыз, мақсатқа жету үшін үздіксіз алға 
ұмтыламыз. Бұл – айрықша маңызды жыл 
болмақ. Өйткені осы кезең еліміздің алдағы 
бес жылдағы дамуына негіз болады.

– Ал жаңа жылдан не күтесіз? Елі-
міздің алдында қандай міндеттер тұр?

– Мен өткен қыркүйектегі Жол дауым да 
жаңа экономикалық үлгіге көшеті ні мізді 
айттым, 2029 жылға қарай жалпы ішкі 
өнімді қазіргіден екі есеге арттыру мәсе-
лесін басты стра те гия лық мақсат ретінде 
белгіледім. Көп ұзамай Үкіметтің кеңей-
тілген отыры сы өтеді. Онда еліміздің 
был тыр ғы әлеуметтік-экономикалық даму 
қо ры тындысы шығарылып, алдағы жұ-
мыс тың амал-тәсілдері айқындалады.

Ұлттық құрылтайдың отырыстары иде-
ология саласындағы мәселелерді, ұлттың 
жаңа сапасын қалыптастыру ісін, қоғамның 
құндылықтар жүйесін жаңғырту жайын 
талқылайтын тиімді пікірталас орнына ай-
налды. Бұған дейін жаздыгүні шақырылып 
келе жатқан Құрылтайдың отырысын биыл 
сәл ертерек, көктемде өткізетін шығармыз.

Осылайша, биыл экономикалық, қоғам-
дық-саяси және гуманитарлық салаларда 
атқарылатын жұмыстың негіз гі бағыт-бағда-
ры бірінші тоқ санда-ақ айқындалады.

Біз ұлт мүддесін ескере отырып, сын-
дарлы әрі салиқалы сыртқы сая сатты 
жалғастырамыз. 2024 жылы елімізде 
бірқатар ауқымды саммит, форумдар 
өтеді. Қазақстан бірнеше беделді ха-
лықаралық ұйымға, атап айтсақ, Шанхай 
ынтымақтас тық ұйымына, Ұжымдық 
қауіпсіздік туралы шарт ұйымына, Азия-
дағы өзара іс-қимыл және сенім шарала-
ры жөніндегі кеңеске, Түркі мемлекеттері 
ұйымына, Аралды құтқару халықаралық 
қорына, Азық-түлік қауіпсіздігі жөніндегі 
ислам ұйымына төрағалық етеді.

Дүниежүзілік көшпенділер ойынын өт-
кізу де еліміз үшін айтулы оқиға болмақ. 
Байрақты бәсеке ұлттық спорт пен саламат-
ты өмір салтын дәріп теу жағынан да, Ұлы 
даладағы көш пенділер өркениетінің мұра-
гері саналатын бауырлас халықтардың мә-
дени-гуманитарлық байланысын арттыру 
тұрғысынан да маңызды екені сөзсіз.

Ел тарихында ерекше орны бар тұлға-
ларға құрмет көрсету дәстүрі еліміздің жал-
пыұлттық бірегейлігін нығайта түсуге зор 
септігін тигізеді. Биыл әйгілі ғалым Қаныш 
Сәтбаевтың туғанына 125, даңқты батыр-
лар Сағадат Нұрмағамбетов пен Рақымжан 
Қошқарбаевтың туғанына 100 жыл толады. 
Сонымен қатар тарихшы лар дың пайымда-
уынша, Жошы ұлысы ның іргесі қаланғаны-
на – 800 жыл. Мем лекет  тілігі міз дің тамы-

ры тым терең де жатқанын әйгі лейтін осы 
айтулы датаға орай кең ауқымды зерттеу-
лер қолға алынады. Биыл Қазақстан тари-
хының көптом дығын әзірлеу жұмыс тарын 
да аяқ таймыз. Бұл – өзімізден 200-ден 
астам, шетелден 60-қа жуық маман жұмыл-
дырылып, тыңғылықты жасалып жатқан 
үлкен шаруа.

Осындай маңызды оқиғалардан бөлек, 
күнделікті атқарылуға тиіс жұмыстар да 
аз емес. Бұл жылдың ел тарихында қан-
дай орын алатыны барша азаматымыз-
дың ерік-жігеріне де байланысты. Мен 
жаңажылдық құттықтауымда биыл бәріміз 
тұтас ұлттың өсіп-өркендеуіне куә бола-
тынымызды айттым. Бірақ осы мақсатқа 
жету үшін біз бір ел болып, білек сыбана 
жұмыс істеуіміз керек.

– Қасіретті Қаңтар оқиғасынан бері 
тура екі жыл өтті. Қаңтар Қазақстан 
тарихындағы жаңа дәуірге жол ашқан 
бетбұрыстың белесі болды. Сіз бұған 
дейінгі сөз дері ңізде, сұхбаттарыңызда 
сол қай ғылы оқиғаға нақты баға берді-
ңіз. Дегенмен, әлі де бірқатар сұрақ бар. 
Қаңтар оқиғасына әртүрлі түсініктеме 
беретіндер де кездеседі. Алмағайып күн-
дерден бері біршама уақыт өтті. Қазір 
Сіз сол оқиғаны қалай сипаттар едіңіз? 
Оның басты себебі неде және оған не 
түрткі болды деп ойлайсыз?

– Мен бұл туралы көп ойландым, әлі 
де жиі ойланамын. Меніңше, қасі ретті 
Қаңтар оқиғасына жылдар бойы қорда-
ланған әлеуметтік-эко но  микалық про-
блемалар, жалпы тоқы раудың билік пен 
қоғамды аздырып-тоздыруы себеп болды. 
Бұл – айтпаса да түсінікті жайт.

Мен 2019 жылы Президент болып сай-
ланғаннан кейін мемлекетіміз сая си жүйені 
демократияландыруға, қоғамдық өмірге 
еркіндік сипат беруге, экономиканы моно-
полиядан арылтуға бет бұрды. Реформа-
ларды әзірлеуге және оны жүзеге асыруға 
қоғам өкілдері, белсенді азаматтар, са-
рапшылар қатысты. Түрлі диалог алаңда-
рында, соның ішінде, менің ұсы нысыммен 
арнайы құрылған Ұлт тық қоғамдық сенім 
кеңесінің отырыс тарында көптеген бастама 
көтеріліп, жан-жақты пысықталды.

Ашығын айтсам, осы жаңа бағдары мыз 
кейбір ықпалды адамдарға мүлде ұнаған 
жоқ. Олар бұл өзгерісті елімізде әбден та-
мыр жайған жүйеге және билік құрылымын-
дағы өздерінің «ерекше мәртебесіне» төн-
ген қатер деп қабылдады. Мұндай адамдар 
елдегі өзгеріске астыртын, кейде тіпті ашық 
қарсылық білдіре бастады. Ақыр соңын-
да реформаның бетін қайтарып, өздеріне 
ыңғайлы бұрынғы қалыпқа оралу үшін 
бәрін тас-талқан етуге шешім қабылдады.

Жоғары лауазымды тұлғалардан тұра-
тын бұл топтың күштік құрылым дарға 
да, қылмыс әлеміне де орасан зор ықпалы 
болды. Сондықтан билік ті күшпен басып 
алуға бел буды. Тергеу мәліметтеріне жү-

гінсек, олар 2021 жылдың ортасына таман 
да йын дыққа кіріскен. Сосын Үкімет сұйы-
тылған газдың бағасын күрт өсіру туралы 
жан-жақты ойластырылмаған, құқық тық 
негізі жоқ шешім қабылда ды. Маң ғыстау 
облысында арандатушы лар дың айтағына 
ілескен жұрт шеруге шықты.

Сол кезде Үкімет менің тапсырмаммен 
арнаулы комиссия құрды. Оның мүшелері 
қоғам өкілдерімен кездесіп, ортақ мәміле-
ге келу үшін бірден ай маққа барды. Бірақ 
наразылық шеру лері экстремистік сипат 
алды. Оны қас көйлер дереу өз мүддесіне 
пайдаланды.

Бас прокуратураның тергеуінен қаңтар 
оқиғасының бірнеше толқын мен өрбігенін 
көруге болады.

Шерулер алдымен Маңғыстау облысын-
да басталды. Көп ұзамай басқа да өңірлер-
ге жайылды. Орталық билік және әкімдік-
тер жағдайды реттеуге тырысқанымен, 
ел ішіндегі ахуал шие  ленісіп кетті. Ортақ 
мәмілеге келу үшін жүргізілген келіссөз-
дер мен диа ло г ке толқуды ұйымдасты-
рушылар еш мойын бұрмады.

Көптеген аймақта алғашқы қақты ғыс-

тар басталды. Мұның бәрі арнайы дай-
ындалған жансыздары арқылы жағдайды 
одан әрі ушықтыруға тырысқан қаскөйлер 
үшін «іздегенге сұраған» болып шықты. 
Осындай аса күрделі жағдайдың өзінде 
құқық қорғау органдары күш қолданбай, 
сабыр сақтады. Бұл – екінші толқын.

Жетекшілері ымыраласқан топтың ай-
тқанын екі етпейтін және лаңкес тер мен, 
оның ішінде сырттан келген лаң кестермен 
байланысы бар қылмыстық топтар өрше-
лене іске кіріс кенде үшінші толқын бастал-
ды. Олар арнаулы технологияны, аранда-
тушылар мен қарақшыларды пайдаланып, 
бейбіт шерулерді жаппай тәртіпсіздікке 
ұластырды. Ұрып-соғу, қирату, өртеу, өз-
генің мүлкін қасақана жою белең алды. 
Дүрбелең кезінде қарулы радикалдар мен 
лаңкес тер бір мезетте, бір ғана бұйрықпен 
мем лекеттік органдардың және күштік 
құрылымдардың ғимараттарына, қару-жа-
рақ дүкендеріне, құқық қорғау мекемелері 
мен әскери бөлімдердің қоймаларына ша-
буыл жасады. Мұндай оқиға Алматыда 
ғана емес, бірқатар облыс орталығында да 
болды. Қаңтар оқиғасы кезінде үш мыңнан 
астам қару қолды болғанын айта кеткен 
жөн. Оның ішінде автомат, пулемет, тіпті 
гранатомет және басқа да атыс құ ралдары 
бар. Оған қоса, көлік ин ф ра құрылымы 
және телекоммуникация ны сандары ша-
буылға ұшырады. Қарақ шылар мен лаңкес-
тер өзара ұйым дасып, бір-бірімен тығыз 
байланыста әрекет жасағанын тағы да қай-
талап айтқым келеді.

Қаскөйлердің мемлекеттік төңкеріс жа-
самақ болған жоспарын жүзеге асыру үшін 
экстремистер, қылмыстық топ тар және 
әсіре діншілдер бірге қи мылдады. Олардың 
мақсаты ел іші не үрей туғызу, мемлекеттік 
инс ти тут тардың қызметін тұралату, конс-
ти туциялық құрылымның іргесін шайқау, 
ақыр соңында билікті басып алу еді.

Сол кездегі ахуал өте күрделі болды, 
еліміз құрдымға кетуге шақ қалды. Бұған 
жол бермеу үшін барлық іс-әрекетті күн-
діз-түні және сағат сайын тікелей өзім 
бақылап отырдым. Ішкі істер министрлігі 
арқылы Ақорда резиденциясына түрлі ша-
буыл жасалғалы жатыр, соған жүк көлік-
тері пайдаланылады деген ақпарат жетті. 
Маған бас сауғалап, резиденциядан кету, 
тіпті шетел асу туралы ұсыныс бірнеше 
рет айтылды. Бірақ мен бұған үзілді-кесіл-
ді қарсы болдым. Теледидар арқылы жа-
саған мәлімдемелерімнің бірінде қандай 
жағдай болса да жұмыс орнымда қала-
тынымды ашық айттым. Екі апта бойы 
тапжылмай, Ақордада болдым, күн-түн 
демей, шұғыл жиналыстар өткіздім. Сол 
аласапыран күндерде мемлекетімізді 
сақтап қалу, елдегі заң мен тәртіп үстемді-
гін қалпына келтіру ең басты міндет еді.

– Қазақстанға Ресейдің әске ри қыз-
метшілерін шақыру қанша лықты 
дұрыс шешім болды? Біздің мем лекетті 

сол кезде Ресей құт қарып қалды деген 
пікір көрші елде жиі айтылады.

– Аймақтарда жаппай тәртіпсіздік бе-
лең алып, жергілікті билік дәрменсіздік 
танытқанда, Қауіпсіздік кеңесі Ұжымдық 
қауіпсіздік туралы шарт ұйымына жүгіну 
туралы шешім қабылдады. Қазақстан 
оның бітімгерлік күштерін тұрақтылық 
пен қауіпсіздікті қамтамасыз ету үшін ғана 
қысқа мерзімге енгізуді сұрады. Бұл жер-
де мына жайтқа баса мән беру керек. Біз 
бұл құрылымның мүшесі ретінде Ресейге 
емес, Ұжымдық қауіп сіздік туралы шарт 
ұйымына жүгіндік.

Сол кезде осы ұйымның төрағасы Ар-
мения еді. Биыл ҰҚШҰ-ға Қазақ стан 
төрағалық етеді. Құрылым жасағы, шын 
мәнінде, бітімгерлік рөл атқа рып, қасірет-
ті күндерде елді жайла ған жүгенсіздікті 
тоқтатуға септігін тигізді. Ұйымға мү-
ше-мемлекеттермен келісілгендей, бұл 
бітімгерлік күштер алдын ала ешқандай 
талап қоймастан, оның үстіне мерзімінен 
бұрын Қазақстаннан сыртқа шығарылды.

ҰҚШҰ бітімгерлік күштері лаңкес-
тікке қарсы операцияларға қатыс қан жоқ, 

бірде-бір оқ атқан жоқ. Армения жасағы 
«Ақсай» нан зауытын және «Алматы су» 
мекемесін, Беларусь жасағы Жетігенде-
гі аэродром ды, Тәжік стан мен Қыр ғыз 
Респуб лика сының әскери қызметшілері 
Алматы қаласының бірінші және екінші 
жылу электр орталықтарын, Ресей жа-
сағы үшінші жылу электр орталығы мен 
телекоммуникация нысандарын күзет-
ті. Осы маңызды нысандарға лаңкестік 
шабуылдар жасалуы мүмкін деген қауіп 
болды. Сондықтан бітімгерлік күштер со-
ларды күзетуге жіберілді. Ең бастысы, сол 
арқылы өз күштерімізді лаңкестікке қарсы 
операцияға жұмыл дыруға мүмкіндік туды.

– Демек бұл жүзеге аспай қал ған мем-
лекеттік төңкеріс қой. Ендеше Қаңтар 
оқиғасын халық көтерілісі, тіпті рево-
люция деп атап жүргендерге не айтар 
едіңіз?

– Бастапқыдағы бейбіт шерулер жап-
пай тәртіпсіздікке, өртеу мен қиратуға 
ұласқан қайғылы оқиғаларға бүкіл әлем 
куә болды. Кім бейбіт шеру ге автомат, 
тапанша және суық қару ұс тап барады?! 
Ниеті дұрыс адам әске ри қызметшілерді 
ұрып-соғып, өлтіре ме, оларды тірі қалқан 
етіп, әкім шілік ғимаратқа шабуыл жасай 
ма?! Бейбіт шеруде дүкендер мен банктер 
қиратылып, тоналып, көліктер өртеле ме?! 
Билік органдарының ғимараттары мен 
полиция бөлімдеріне жасалған шабуыл-
ды айтпай-ақ қояйын. Осындай жаппай 
тәртіпсіздіктің салдарынан үш миллиард 
долларға жуық шығын келді.

Қаңтар оқиғасының себеп-салдарын 
бұрмалап көрсетудің қажеті жоқ. Турасына 
көшсем, бұл халық көтерілісі болды деген 
пікірлер қыл мыс тық әрекеттерді ақтау үшін 
айтылу да. Барып тұрған бұзақыларды ба-
тыр ға балап, жұртты арандататын әрі жау-
апкершіліктен жұрдай сыңар жақ пайымдар 
қылмыстық психологияның қоғам санасы-
на сіңуіне әкеп соқтырады. Мұндай әңгіме-
лер – ұлттық қауіпсіздікке және халықтың 
жаймашуақ өміріне қатер төндіретін жап-
пай тәртіпсіздікке шақырумен пара-пар. 
Бұл – өте қатерлі үрдіс. Сондықтан осын-
дай жүгенсіздікті сынға алу мәселесіне кел-
генде мемлекет пен қоғамның ұстанымы 
ортақ болуы керек. Мен бұған сенімдімін.

– Онда азаматтар биліктің іс-әре кеті 
ұнамайтынын қалай білдіре алады?

– Елімізде биліктің іс-әрекетіне жария 
түрде келіспеушілік білдіруге толық мүм-
кіндік бар. Азаматтар өзін толғандыратын 
мәселе туралы ашық айта алады. Мен мем-
лекеттік органдардан «Халық үніне құлақ 
асатын мемлекет» тұжырымдамасына сәй-
кес, қоғамның пікірімен санасуды талап 
етіп келемін. Елімізде бейбіт жиналыстарды 
реттейтін демократиялық сипаттағы заң бар. 
Жақында петиция ларды тапсыру және қарау 
тәртібін реттейтін заң қабылданды.

(Басы. Жалғасы 2,3-бетте)

(Басы-1 бетте. Жалғасы)
Сондықтан бір нәрсені анық білуге тиіспіз. 

Бейбіт шеруге тыйым салынбайды, ал жаппай 
тәртіпсіздіктің кез келген түріне қатаң тосқа-
уыл қойылады. Елімізде заң мен тәртіп қана 
үстемдік құруға тиіс. Бұл – мен үшін мызғымас 
қағида. Демократияның бесігі саналатын батыс 
елдеріне қара ңыздар, ешкім де көшеде жаппай 
тәртіп сіздік жасаған, мемлекеттік орган дарға 
шабуылдаған адамның маң дайы нан сипап, өбек-
теп отырмайды.

Полиция жаппай тәртіпсіздікті ұйымдасты-
рушыларды, яғни биліктің заңды талаптары-
на қарсы шығуға үндеген, қару-жарақ әкеліп 
таратқан, жағдайды ушықтырып, адамдарды 
күш қолдануға, маңайдағының бәрін қира-
туға, өртеп-талқандауға азғырған адамдарды 
анықтап, әшкереледі. Ал тәртіпсіздікке кез-
дейсоқ қатысқан, білместікпен арандап қалған 
адам дар дың бұзақыларға қатысы жоқ. Оларға 
менің бастамаммен рақым шылық жасалды. 
Бұған дейін соттал ған 1205 адамның 1095-і 
осы рақым шылыққа ілікті. Ал жаппай тәртіп-
сіздік ті ұйым дастырғандар мен лаңкес тік әре-
кеті, мемлекетке сат қынды ғы, билік ті күшпен 
басып алуға тырыс қаны және басқа да ауыр 
қыл мыс жасағаны үшін сотталғандар жазасын 
толығымен өтейтін болады.

– Келесі сұрақ сізге ұнамауы мүмкін. Бірақ 
бұл сауалды қой мас қа тағы болмайды. Сіз 
2019 жылы Президент лауазымына сай-
ланғаннан кейін елімізде қосар ланған билік 
жүйесі қалыптасты-мыс деген сөз тарады. 
Кейбіреулер біздің саяси жүйемізді Иранның, 
Сингапурдың жүйесімен салыстырды. Шы-
нымен де, сол кезде елімізде екі билік орта-
лығы орнағандай көрінді. Расымен солай 
болды ма?

– Төтесінен қойған сұрағыңызға тура жау-
ап берейін. Конституцияға сәйкес, Президент 
еліміздің ішкі және сыртқы саясатының негіз-
гі бағыттарын айқындайды, мемлекетіміздің 
жоғары лауазымды тұлғаларын, Қарулы Күш-
теріміздің жоғары басшылығын тағайын дайды 
және оларды қызметі нен босатады. Сондай-ақ 
Мемлекет бас шысы еліміздің Жоғарғы Бас Қол-
бас шысы саналады.

Алайда бәзбіреулер қосарланған билік жүй-
есін орнатуға талпынғаны, тіпті, мұндай әре-
кеттерді әдейі әрі мұқият ұйымдастырғаны рас. 
«Билік транзиті» кезіндегі ахуалды саясаттағы 
айлакерлер өз мүддесіне пайдаланып, қосам-
жарланған билік орталығын құруға тырысты. 
Елімізде Президент әрі Жоғарғы Бас қолбасшы 
лауазымы бір бөлек, бұрынғы Президент иелен-
ген Қауіпсіздік Кеңесінің Төрағасы лауазымы 
бір бөлек болды. Осы екі лауазымның иелері бір 
мезетте қатар қызмет атқарды. Түптің түбінде 
бұл жағдайдың билікте қатаң текетірес туғызбай 
қоймасы анық еді.

Мұны аз десеңіз, дәл осы жағдай Қаңтар 
дағдарысына әкеп соқтырған алғышарттың бірі 
болды. Өйткені ымыраласқан қаскөйлер өздері 
ойлап тапқан қосарланған билік, яғни «тан-
дем» идеясын дәріптеп, оны өз мүддесіне пай-
даланғысы келді. Кейбір лауазымды тұлғалар-
дың, оның ішінде бұрынғы Әділет министрінің 
мәртебе жағынан Елбасы Президенттен жоғары 
тұратынын айтқаны естеріңізде шығар. Кейбір 
шенеуніктер біресе ана, біресе мына кабинет-
ті жағалап жүрді. Олар ойнақтап жүріп, ақыры 
от басты. Мен кейінірек Нұрсұлтан Әбішұлы 
Назар баевқа оның жақын серіктерінің саяси 
қитұрқылығы еліміздің тас-тал қа нын шығара 
жаздағанын ашық айттым.

Қалай десек те, мемлекетте үлкен және кіші 
президент деген болмауы керек деп санаймын. 
«Кеттің бе – қайы рыл ма!» Болашақта ел тізгінін 
ұс тайтын азаматтар осы жағдайдан сабақ алып, 
мұндай нәрседен қашық болуға және тек қана 
мемлекеттің мүддесі мен қоғамның береке-бір-
лігін ойлауға тиіс.

Өкінішке қарай, ішкі саяси дағ дарысқа бай-
ланысты туындаған сын сағатта негізгі құқық 
қорғау органдары басшыларының бетпердесі 
сыпырылып, олардың кәсіби біліксіздігі, қала 
берді сатқындығы әшкере болды.

Ата заңға сәйкес жұмыс істейтін орнықты әрі 
тиімді мемлекеттік институттар жүйесін құру 
ауадай қажет екені Қаңтар оқиғасынан айқын 
көрінді. Біз бір ел болып, бұл дағдарысты ең -
сер дік, қиындыққа қасқая қарсы тұрып, одан 
тіпті шыңдалып шық тық. Азаматтарымыздың 
бекем бірлі гінің және барлық деңгейдегі билік 
өкілдерінің батыл іс-әрекеті нің ар қасында ала-
пат апаттың бетін қай тарып, елдегі ахуалды 
тұрақтандыра алдық. Кейін кейбір қаскөйлер тер-
геу кезінде халық жауапты сәтте жұды рықтай жұ-
мыла біледі, билік қандай қатерге де қаймықпай 
төтеп бере алады деп еш күтпегенін мойындады.

– Қаңтар оқиғасынан кейін Сіз түбегей-
лі саяси реформаларды жүзеге асыруға 
кірістіңіз. Оны Батыс та мойындап отыр. 
Енді кеше гі күнге оралмайтынымыз ды 
аңғартатын «асудан» астық деу ге бола ма? 
Қайтадан кері кетпей тінімізге қандай кепіл-
дік бар?

– Мен саяси реформалардың 2019 жылы 
басталғанын айтып өттім. Сол кезде Ұлттық 
қоғамдық сенім кеңесі құрылды. Кеңесте маңы-
зды заңнамалық бастамалар әзірленіп, жүзеге 
асырылды. Сайлау, саяси партиялар, Парламент 
туралы заңдарға елеулі өзгерістер енгізілді. 
Елімізде олигополияның диктатурасы туралы 
алғаш рет ашық айтыла бастады.

Бұл өзгерістер саяси және эконо микалық мо-
нополия үстем дік құрып тұрған кезде жалғанды 
жалпағынан басып жүргендерге қауіп төндірді. 
Сондықтан олар уақыт тегершігін кері айналды-
рып, бұрынғы күніне оралу үшін жанталасып 
бақты. Бұдан еш нәтиже шыққан жоқ.

Қаңтар оқиғасынан кейін бәзбі реу лер «енді 
билік қылбұрауды қатайтып, режімді сақтап 
қалу үшін барын салады» деп қауіптенді. Бірақ 
біз керісінше жасадық. Күрделі болса да, дұрыс 
жолды таңдадық.

Саяси жаңғыру үдерісі 2022 жылы тың 
қарқынмен жалғасты. Рефор маның басты мін-
детінің бірі барынша әділ әрі теңгерімді саяси 
жүйе құру болды. Оған қоса, ат басын артқа 
бұру, яғни саяси өзгерістерді кері қай тару мүм-
кін болмайтындай, сонымен бірге реформалар 
қоғамдық өмірдегі қалыпты құбылысқа айнала-
тындай ахуал қалыптастыру маңызды еді. Сол 
үшін конституциялық реформа аясында кертарт-
палыққа бірқатар тосқауыл қойылды.

Біріншіден, біз Ата заңның үстемді гін қамта-
масыз ететін, конститу ция лық бақылауды жүзе-
ге асыратын жоғары орган – Конституциялық 
Сотты қайта қалпына келтірдік. Біреу лерге 
Конституциялық Кеңестің аты ғана өзгергендей 
көрінуі мүмкін. Шын мәнінде, оның заты түбе-
гейлі өзгерді.

Конституциялық Сот шешімдерінің күшін 

ешкім жоя алмайды. Оның шешім деріне, соның 
ішінде азаматтар дың конституциялық құқықта-
рына қатыс ты байламдарына күмән келтіру ге, 
Президенттің де еш қақы жоқ.

Ата заңға енгізілуі мүмкін кез келген өзгеріс пен 
толықтыру Конституциялық Соттың оң қорытын-
дысы болса ғана республикалық референдумға не-
месе Парламенттің қарауына шығарылады.

Конституциялық Сотта он бір қазы бар екені 
белгілі. Соның алтауын, яғни көпшілігін, Парла-
мент палаталары тағайындайды. Ал төрағасын 
Пре зидент тағайындағанымен, мін детті түрде 
Сенаттың келісімі қажет.

Екіншіден, негізгі ұстанымдар Конститу-
цияда нақты айқындалып, біржола бекітілген. 
Мысалы, Ата заң ның 91-бабына сәйкес, Кон-
ституцияда белгіленген мемлекеттің тәуелсізді-
гі, біртұтастығы мен аумақтық тұтастығы, оны 
басқару нысаны, Республика қызметінің түбе-
гейлі принциптері және осы жерде айрықша 
атап өтейін, Президент жеті жыл мерзімге бір 
рет қана сайланады деген ереже еш өзгермейді.

Үшіншіден, реформалардың нә ти жесінде 
Мәжіліс жаңа сайлау жүйе сімен, яғни пар-
тиялардың тізімі және бірмандатты округ-
тер арқылы жасақ талатын болды. Мәжілістің 
өкілеттігі де айтарлықтай кеңейді.

Бір сөзбен айтсақ, ескі жүйе келмеске кет-
ті. Қазақстандағы саяси реформалар жүйелі 
ғана емес, ешқашан кері қайтпайтын түбегейлі 
сипатқа ие болды деп сеніммен айта аламыз. 
Мұның еліміз үшін айрықша маңызы бар. Се-
бебі ұлттың саяси сана-сезімі түбегейлі өзгерді. 
Жұрт тың құқықтық сауаттылығы мен бел-
сенділігі демократиялық жаңғырудың басты 
кепіліне айналды. Тоқетерін айтсақ, кері кету-
ге халықтың өзі жол бермейді және елге жаңа 
леп әкелген осы өзгерістерді табандылықпен 
қорғайды. Мен бұған бек сенімдімін.

– Дегенмен, билікті сынап жүргендер, оның 
ішінде Батыстың өкілдері де, Қазақстанда әлі 
күнге дейін саяси тұтқындар бар деп жатады. 
Бұған не дейсіз?

– Саяси қудалау бар деп айту үшін цензура, 
арнаулы заңдар мен жазалау шы органдар болуы 
керек. Қазіргі Қазақстанда мұның ешқайсысы 
жоқ. Біздің заңнамамызда азаматтарды сая си 
көзқарасы үшін қудалауға негіз болатын бір-
де-бір жарлық, бірде-бір заң, бірде-бір норма-
тивтік құжат жоқ.

Керісінше, реформалардың нәтиже сінде 
адам құқықтарын қорғау жүйесі нығая түсті. 
Заңдарға қазылардың тәуел  сіздігін күшейтетін 
түзетулер енгі зіл ді. Алқа билердің қарауына 
жата тын істердің аясы кеңейді. Адам құқық тары 
жөніндегі уәкіл институты толық жұмыс істеп 
тұр. Оған конс ти туциялық мәртебе берілді. Мен 
был тыр желтоқсан айында адам құқық тарына 
қатысты екінші Жарлыққа қол қой дым. Мұның 
бәрі осы салада дәйекті әрі түбегейлі өзгеріс жа-
салып жатқанын көрсетеді.

Мемлекеттің басты міндетінің бірі – заңның 
мүлтіксіз орында луын, тәр тіптің қатаң сақта-
луын толық қам тамасыз ету. Сондықтан заң 
бұзған кез келген адам жауапқа тартылады. Ал 
заң мен тәртіпті сақтау мәселесіне азаматтардың 
идеологиялық ұстанымы мен саяси көзқарасы-
ның еш қатысы жоқ. Заң бәріне ортақ.

Кейбіреулер прокуратура орган дарының 
ескертуіне қарамастан, адам түсініп болмайтын 
кесірлік көрсетіп, заң бұзады. Ондай адамдар 
өзін заңнан жоғары қойып, «Атың шықпаса, жер 
өрте» деген ұстаныммен елге танымал болғысы 
келетін сияқты.

Көптеген тәуелсіз бұқаралық ақпа рат құралы 
жұмыс істеп тұрған, сая си цензура атымен жоқ 
елде саяси қуда лау бар деу қаншалықты орынды?

Ол аз десеңіз, жаңа заң қабылданып, бейбіт 
жиналыс өткізу үшін рұқсат алудың орнына 
хабарлау тәртібі енгізілген соң, Қазақстандағы 
бейбіт жиындардың саны еселеп артты.

Мен түйткілдердің түйінін айқай-шумен 
алаңда емес, диалог үшін арнайы құрылған 
орындарда, ең алдымен, Парламентте өркени-
етті жолмен, салиқалы түрде тарқату керек деп 
үнемі айтамын.

Қазір Парламентте түрлі көзқарас тағы қоғам 
өкілдерінің мүддесін білдіретін сан алуан саяси 
күштер бар. Парламенттік оппозиция институты 
заң жүзінде бекітілді.

Соңғы сайлауда Мәжіліске алты партия өтті. 
Оның үшеуі алғаш рет депутаттық мандатқа ие 
болды. Тіпті қазір Парламентте отырған пар-
тияның бірі – әуел бастан оппозициялық ұста-
нымдағы ұйым.

Көптеген шетелдік сарапшылар мен әріпте-
стер, соның ішінде Батыс елдерінің мамандары, 
Қазақстандағы демократиялық реформалардың 
озық үлгіде екенін айтып, оған қолдау біл діріп 
отыр. Шынымен де, біз геосая си төңірегімізде 
ауқымды демо кра тиялық өзгеріс жасап, адам 
құқықтарын қор ғау ісінде зор табысқа жеткен 
бірден-бір елміз.

– Әлеуметтік желіде Президент Консти-
туцияға қатысты референдум өткізіп, 2026 
жылы тағы да сай лауға түсуді жоспарлап 
отыр деген қауесет тарап жатыр. Бұл рас па?

– Бұл – жалған ақпарат. Бұдан былай әркім 
ойына келгенін істеп, Ата заңға оңды-солды 
өзгеріс енгізе алмайды. Ал осындай маңызды 
мәселеге келгенде, тіпті мүмкін емес. Мен бұған 
нық сенімдімін. Конституциялық реформа Ата 
заңға қалай болса солай өзгеріс енгізе беру үшін 
жасалған жоқ.

Президент лауазымына бір-ақ рет сайлану ту-
ралы ереже енді ешқашан өзгермейді. Бұл талап 
мемлекетіміздің тәуелсіздігі, біртұтастығы, ау-
мақтық тұтастығы және басқару нысаны туралы 
нормалар сияқты мызғымастай етіп бекітілген.

Ақыры осы тақырып қозғалған екен, бұған 
қатысты кейбір жайтқа кеңірек тоқталып, 
мән-жайын аша кетейін. Мен жетіжылдық бір 
ғана мерзім туралы идеяны осыдан 15 жыл 
бұрын жабық пікірталастарда айтып жүрдім. 
Сол кезде ұсыныс аса қолдау таба қоймады. 
Өзім Президент болып сайланғаннан кейін, осы 
бастамамның артықшылығы мен кемшілігін әб-
ден салмақтап, оны қалай жүзеге асыруға бола-
тыны жөнінде көп ойладым.

Суперпрезидентке тән өкілет тік терді жою үшін 
2022 жылы Консти туцияға бірқатар маңызды 
өзгеріс енгізілді. Мен сол кезде жетіжылдық бір 
мерзім идеясын қайта ұсындым. Бастамама бүкіл 
халық қолдау білдірді. Осымен бұл әңгіме тәмам.

– Экономика тақырыбына ойыссақ. Сіз 
былтырғы Жолдауы ңыз да Әділетті Қа-
зақстанның жаңа экономикалық бағдарын 
жария ладыңыз. Онда 2029 жылға қарай ұлт-
тық экономиканың көле мін екі есе артты-
рып, 450 миллиард долларға жеткізу көздел-
ген. Алайда Халықаралық валюта қоры мен 
Дүниежүзілік банктің болжамдарына сенсек, 
2023-2024 жылдары ел экономикасының 

өсімі 3-4 па йыз дан аспайды. Мұндай қарқын-
мен мақсатқа жете аламыз ба?

– Әрине, бұл – жетуге болатын меже. Халықа-
ралық валюта қорының сарапшылары 2023 жыл-
дың қорытындысы бойынша Қазақ станның Ішкі 
жалпы өнімі қазіргі бағамен есептегенде 259 
миллиард доллардан асады, яғни 2022 жылмен 
салыстырғанда 15 пайызға артады деп бағалап 
отыр. Бұл – Орталық Азиядағы ең жоғары ақша-
лай өсім. Жан басына шаққандағы ішкі жалпы 
өнім де өсіп келеді. Бұған қатысты болжамды 
көрсеткіш былтыр 13 мың долларға жуықтады.

Оның жыл сайынғы өсімі 1,6 мың доллар 
болады деп бағалануда. Халықаралық валюта 
қорының болжамына сәйкес, 2028 жылға қарай 
бұл көрсеткіш отыз пайыздан да көбірек артып, 
16,8 мың долларға жетеді.

Шын мәнінде, мен үшін макроэко номикалық 
көрсеткіштер сонша лықты маңызды емес, аза-
маттардың тұрмыс сапасының іс жүзінде жақса-
руы одан әлдеқайда маңыздырақ.

Халқымыз «Жақсы сөз – жарым ырыс» дейді. 
Үкімет экономиканы басқарудың тың тәсілдерін 
қолдана алса, жаңа айтылған жақсы болжамдар 
ақиқатқа айналады. Осы орайда негізгі екі 
бағытқа тоқталайын.

Біріншіден, еліміздің өркендеуіне жол аша-
тын бірқатар нақты міндетті шешу қажет. Сон-
дай міндеттің бірі – ауқымды өнеркәсіп жоба-
ларын жүзеге асыру. Қыркүйектегі Жолдауда 
Үкімет ке мұндай жобаларды анықтау және Ин-
фрақұрылымды дамыту жос парын әзірлеу ту-
ралы тапсырма бе рілді. Бұл жобалар ірі бизнес 
өкілдері мен, институционалды инвесторлар мен 
және сарапшылармен бірге пысық талып, нақты 
жұмыс жасалып жатыр.

Тағы бір маңызды міндет – инвестиция тар-
ту. Бұл міндетті орын дау ға жекешелендіру және 
активтер ді қайтару науқандары да септігін ти-

гізеді. Қомақты инвестиция болса, экономика 
қарқыны үдейе түседі және жаңа мүмкіндіктер 
пайда болады. Осы орайда мен жақында Инве-
стиция штабын құру туралы Жарлыққа қол қой-
дым. Бұл штабқа еліміздегі инвес тициялық аху-
алды жақсарту және инвестициялық жобаларды 
сапалы жүзеге асыру үшін ауқымды өкілеттік 
берілген.

Екінші бағыттағы жұмыс экономи ка ның 
барлық саласына қатысты «ойын тәртібін» бел-
гілейтін жүйелі рефор маларды жүзеге асыру ша-
раларын қамтиды.

Менің тапсырмаммен Үкімет мемлекет пен 
бизнестің қарым-қатынасын қайта қарауға мүм-
кіндік беретін жаңа Салық кодексін әзірлеп жа-
тыр. Салық жүйесін жетілдіргенде тек төлем 
жинау тәсілімен шектеліп қалмау өте маңызды. 
Бір жағынан, инвесторларға қолайлы жағдай 
жасау керек. Екінші жағынан, бюджет кірісінің 
азайып кетпеуіне мән берген жөн. Яғни таразы 
басын тең ұстау қажет.

Жаңа Бюджет кодексі де – өте маңызды құ-
жаттың бірі. Біз «қазына қаражатына» деген 
көзқарасымызды өзгертіп, оны тиімді, жөнімен 
әрі үнемдеп жұмсауға тиіспіз.

Бұл ретте мемлекеттік сатып алу ісін және 
мемлекет пен жеке сектордың серіктестігін рет-
тейтін жаңа заңдар елеулі рөл атқарады. Осы 
құжаттар мем лекеттік сатып алу ісінің ашық 
болуын да қамтамасыз етеді. Сондай-ақ эконо-
миканы дамытуға қажет ті қаражат қорын қалып-
тастыруға септігін тигізеді.

Квазимемлекеттік сектордың тиім ділігін арт-
тыруға көп көңіл бөлу қажет. Қазір бұл сектор-
ды жаңғырту шара лары айқындалып, іске асы-
рылып жатыр.

Сіздің сұрағыңызға жауап бере отырып, мына 
мәселеге назар аударғым келеді. Әлемдегі эко-
номикалық ахуал біздің елге де салқынын тигі-
зетіні сөзсіз. Алайда кез келген қиындық жаңа 
мүмкіндікке жол ашады. Үкіметтің жел қайдан 
соқса да желкенді өзіне оңтайлы бұра алатын-
дай, жан-жақты ойластырған жоспары болуға 
тиіс. Экономиканың өсімін ынталандыру ша-
ралары мен құрылымдық реформалар қатар 
жүруі керек. Нақтырақ айтсақ, кәсіпкерлік пен 
бәсекені дамыту, жекеменшікті қорғау, әділ сот 
төрелігі болуы өте маңызды. Сонда ғана көзде-
ген мақсаттарымыздың бәріне қол жеткізіп, бел-
гіленген мерзімде ұлттық экономика көлемін екі 
есе ұлғайта аламыз.

– Несиесін өтей алмай жүрген адамдар 
біздің газетімізге жиі хат жазып, қоңырау ша-
лады. Жалпы, халықтың қарызға батуы күр-
делі мәселе болып тұр. Осы мәселені шешу 
үшін не істеліп жатыр?

– Мен азаматтарымыздың қарыз ға белшеден 
батқанына қатты алаң даймын. Себебі бұл мәсе-
ле жұрттың әлеуметтік жағдайына және еліміз-
дегі қаржы жүйесінің тұрақтылығына тікелей 
әсер етеді. Мен 2019 жылы Мемлекет басшысы 
ретінде қол қойған алғашқы құжаттың бірі қиын 
жағдайға тап болған азаматтардың борышын 
азайту туралы Жарлық еді. Сол уақытта 500 мың 
адамның кепілсіз алған несиесі кешірілді. Бұл 
бірреттік шара болатын. Ал 2023 жылы жеке 
тұлғалардың банкроттығы туралы заң күшіне 
енді. Мұның бәрі мәселенің ушығып кетпеуіне 
ықпал етті. Осы жағдайды түбегейлі өзгерту 
үшін былтырғы Жолдауымда Үкіметке тың ша-
раларды қолға алуды тапсырдым.

Негізінен, бұл жағдайға жұрттың қаржылық 
сауаттылығының төмендігі себеп болып отыр. 
Екінші жағынан, тұтыну несиесін беру тәртібін 
және коллектор ұйымдарының қызметін қатаң 
реттеу керек.

Сол үшін нақты шаралар қолға алынып жа-
тыр. Мысалы, соңғы жылдары банктер мен 

микрокредит ұйымдарына қойылатын тұтыну 
несиесі капиталының көлеміне қатысты талап-
тар бес есе күшейтілді. Төлеу мерзімі өтіп кет-
кен берешегі бар адамдарға несие беруге тыйым 
салынды. Сондай-ақ қарызын уақтылы өтей ал-
маған борышкерге 90 күннен әрі айыппұл салуға 
болмайды. Коллектор агенттіктеріне тұрақты 
тексеру жүргізіледі.  

Борышкерлер құқығын қорғау үшін несие 
беру туралы заңнамаға ен гізілетін түзетулер 
әзірленді. Бұл өз герістер банктерге, микрокре-
дит ұйым  дарына және коллектор агент тік теріне 
талапты одан да күшейте түседі. Несиелерді 
коллектор компаниялары на сатуды шектеу ұсы-
нылады. Коллек тор компания лары қарызды өзі-
не ал ған соң мәселені реттеп көруге мін дет ті 
болады. Банк омбудсменінің өкі лет тігі де кеңей-
тіледі. Қазір бұл құжат ты Мәжіліс депутаттары 
қарап жатыр. Мен бұл бас таманы қолдауға да-
йынмын.

– Қазір көптеген отандасымыз қымбат-
шылық белең алғанына, тариф  тердің өсіп 
жатқанына, жұмыс  сыздық мәселесінің 
шиеленіс кеніне және аймақтардағы жалпы 
ахуал ға алаңдап отыр. Күнделікті күйбең-
нен және аяқ астынан туындай тын түйт-
кілдерден бас көтере алмай жат қан қазіргі 
Үкіметтің стратегия лық міндеттерді іске 
асыруға қау қа ры бар ма? Сіз Үкімет жұ мы-
сы ның тиімділігіне қандай баға бересіз?

– Кез келген елдің Үкіметі страте гия  лық мін-
деттері мен күнделікті жұ мы сын қоса атқарады. 
Бізде де солай. Ең бастысы, тиімді жоспарлау 
және ресурстарды орынды пайдалану керек.

Үкіметтің қазіргі құрамы былтыр көктемде 
ғана жасақталды. Конституциялық реформа жа-
салып, Парламент сайлауы өткен соң алдыңғы 
Парламенттің де, Үкіметтің де мандаты күшін 

жойды. Конституцияға сәйкес бұрынғы Үкімет 
жаңадан сай ланған Мәжіліс депутаттарының ал-
дында өз өкілеттігін тоқтатты. Сай лауда ең көп 
дауыс алған «Amanat» партиясы Премьер-Ми-
нистрдің кандидатурасын ұсынды. Әрине, 
партия мұны Президентпен ақылдаса оты рып 
жүзеге асырғанын жасырмай мын. «Amanat» 
партиясының сайлау ал дындағы тұғырнамасы-
ның экономи каға қатысты бөлігі қазіргі Үкімет-
тің бағдарламасы негізінде жасалды.

Бүгінде Үкіметтің өкілеттігі айтар лық тай 
кеңейді. Қыркүйек айында құры лымы өзгерген 
Президент Әкім шілігі еліміздің әлеуметтік-
экономи калық дамуына қатысты стратегиялық 
бағыттарға баса назар аударатын болды. Енді 
Әкімшілік бұрынғыдай Үкіметті, кейбір мини-
стрліктер мен ведомстволарды жетелеп жүр-
мейді. Президент Әкімшілігі атқарушы биліктің 
қызметіне араласпай, бас ты саяси штаб ретінде 
ғана жұмыс істейді. Осыған дейін екі органның 
да құзырында болған бірқатар өкілеттік Үкімет-
ке берілді. Түрлі салаға қатысты шешім қабыл-
дау құқығы Үкіметке және басқа да жауапты ор-
гандарға өтті. Аймақтардың бюджетке қатысты 
дербестігі арта түсті.

Бір сөзбен айтсақ, қазір Үкіметтің өнімді 
жұмыс істеуі үшін мүмкіндіктері жеткілікті. 
Атқарушы билікке жан-жақты ойластырылған 
іс-қимыл стратегиясы және өз міндетін тиімді 
жүзеге асыруға деген ынта-жігер ғана қажет. 
Дербестікке және қосымша өкілеттікке ие бо-
луға ұмтылған Үкімет қалағанын алды. Бірақ 
«алмақтың да салмағы бар», оларға қойылатын 
талап та күшейді. Үкімет мұны түсінуге тиіс.

– Еліміздің отын-энергетика кешені мен 
коммуналдық шаруа шылығының үздіксіз 
жұмыс істеуін қамтамасыз ету – Үкіметтің 
міндеті. Қазіргі Үкімет бұл міндетін әупірім-
деп, әрең атқарып отыр деу ге болады. Апат-
тардың салдарымен күресіп, қыстың көзі 
қырауда еліміздің түкпір-түкпіріндегі елді 
мекендерді жылумен, жарықпен, сумен 
шұғыл қамтамасыз етуге тура келеді. Қалай-
ша осындай жағдай қалыптасып отыр?

– Жылу электр орталықтарын дағы және 
тұрғын үй-коммуналдық шаруашылығындағы 
мүшкіл ахуал – көп жылғы салғырттықтың 
салдары. Осы саладағы түйткілдер бір күнде 
аяқ астынан пайда бола қалған жоқ. Оның бәрі 
жылдар бойы қордаланған мәселелер екені бар-
шаға мәлім. Өңірлердегі жылу орталықтары мен 
басқа да құрал-жабдықтардың 80 пайызы әбден 
тозған. Өткен жылдарда коммуналдық шару-
ашылыққа салынған инвестиция бұл саланың 
қажетін өтеуге жеткіліксіз болды.

Электр энергетикасы нысандарында болып 
жататын кішігірім оқиға ларды дардай қылып 
көрсетіп, жылу мен қамтамасыз ету ісіндегі 
бол машы олқылықты «қасіретке айналдыруға» 
ұмтылатын әлеуметтік желідегі белсенділер 
отқа май құйып, елді дүрбелеңге салып жүр.

Бүкіл Қазақстандағы инженерлік ин-
фрақұрылымды толық жаңғырту – өте ауқым-
ды әрі күрделі міндет. Бұл мәселе біртіндеп 
шешіліп жатыр. Көктем-жаз айларында Үкімет 
пен әкім  діктер жылу маусымына дайын болу 
үшін біраз жұмыс жасады. Жағ дайы сын көтер-
мейтін бірқатар нысанды жөндеді.

Ең алдымен, күрделі апаттардың алдын алып, 
үйлерге жылудың үздіксіз берілуін қамтама-
сыз ету керек. Бірақ жаңа қуат көздерін ашу, 
желілерді біртіндеп жаңарту және коммуналдық 
саланы түгел жаңғырту басты міндет екенін 
ұмытпаған жөн.

Қазір жылу желілері әрең жұмыс істеп тұр. 
Үкімет пен әкімдіктер батыл қимылдап, қажетті 
шараларды дереу қолға алуы керек. Онсыз бол-
майды.

– Мұның бәрі еліміздегі энергети калық 
қауіпсіздік нысандарының жай-күйі көңіл 
көншітпейтінін білдіреді. Сіз Жолдауыңыз-
да АЭС салу-салмау мәселесі жалпыха-
лықтық референдум арқылы шешіледі деп 
мәлімдедіңіз. АЭС «жасыл» энергия саналға-
нымен, қоғамда бұған қатысты әртүрлі пікір 
айтылып жүр. Мұндай нысан салу туралы 
жоспардың геосаяси астары да жоқ емес. 
Сіздің ұстанымыңыз қандай?

– Қазақстан үшін таза атом энер гиясы ның 
мәні зор. Бұл – ел эконо ми касының болашағына 
тікелей әсер ететін айрықша маңызды мәселе. 
Біз табиғи уран өндіру көлемі жағынан әлемде 
бірінші орын аламыз. Ядролық отын компо-
ненттерін де өзіміз өндіре міз. Сол себепті мен 
еліміздің аума ғында АЭС салу жайына айрықша 
мән бе ремін. Түптеп келгенде, энергети ка қа-
уіпсіздігі мәселесін геосаяси мүд де емес, нақты 
қажеттілік пен мүмкін дік тер тұрғысынан қарас           
тырып, ғылыми зерттеулер негізінде шешкен 
жөн.

Ел ішінде АЭС құрылысына үзілді-кесіл-
ді қарсылық білдіріп жатқандар да бар. Бұл – 
түсінікті жайт. Көпшілік Семей ядролық поли-
гонының қасіре тін ұмыта қойған жоқ. Мұқият 
назар аударуды қажет ететін басқа да күр делі 
жайттар бар. Мысалы, жобаның құны мен эко-
логияға әсерін қаперден шығаруға болмайды.

Сондықтан бұл бастаманың мән-маңызын 
ескере отырып, АЭС құры лысына қатысты 
мәселені жалпы халық тық референдумға шыға-
руды ұсын дым. Халқымыз үшін аса маңыз ды 
осындай шешімдердің референдум арқылы ғана 
қабылданатыны 2019 жыл ғы сайлау алдындағы 
бағ дар ла мамда нақты көрсетілді. «Халық үніне 
құлақ асатын мемлекет» тұжырымдамасы мен 
Әділетті Қазақстан қағидаттарының іс жүзінде 
орындалуы дегеніміз – осы.

Болашақта әлі талай қоғамдық талқылау өт-
кізіледі. Азаматтар референдумда дауыс бер-
ген кезде АЭС салуды жақтаған немесе қарсы 
болған сарапшылардың дәйекті пікірлерін ба-
рынша таразылап, ой елегінен өткізіп барып 
шешім қабылдауға тиіс. АЭС саламыз ба, сал-
маймыз ба – мұны халық шешеді.

– Былтыр сыртқы саясат саласында 
ауқымды жұмыс атқарылды. Қазақстан түр-
лі саммиттер мен форумдарда өз ұстанымын 
барынша салмақты жеткізе білді. Сіз әлемдік 
деңгей дегі көшбасшылармен көпте ген кезде-
су өткіздіңіз. Әсіре се, өңір лік «С5+» үлгісінде-
гі басқосу лардың маңызы арта түсті. Мұ ның 
бәріне Сіздің әлемдік диплома тия дағы абы-
рой-беделіңіз де белгілі бір дәрежеде ықпал 
еткені анық. Алда ғы уақытта сыртқы саяса-
тымызда қандай айтулы оқиғалар болмақ?

– Қазақстан тиімді әрі салиқалы сыртқы са-
ясат жүргізу арқылы өзінің ұлттық мүддесін 
қорғап, стратегиялық міндеттерін орындап 
келеді. Біздің өзгермейтін мақсат-мұратымыз 
бар. Бұл – еліміздің егемендігі мен аумақтық 
тұтас тығын сақтау, Қазақстан азамат тарының 
құқықтары мен мүдделерін қорғау, экономи-
камыздың орнықты дамуына барынша қо-
лайлы жағдай жасау. Мен он жыл Сыртқы 
істер ми нистрі болғанда осы басымдық тарды 
айқындауға тікелей атсалыс тым. Қазіргідей 
аумалы-төкпелі гео саяси жағдайда бізге ше-
телдік серік тес теріміздің бәрімен, әсіресе, 
көрші лерімізбен өзара тиімді ынтымақ тастықты 
дамыту маңызды.

Сіз «С5+» үлгісіндегі ықпалдастық тың өзек-
тілігі артып келе жатқанын дұрыс аңғардыңыз. 
Орталық Азия – геосаяси ахуалға қатысты өз 
пайымы бар әрі қарқынды дамып жатқан аймақ. 
Бүгінде бұл өңір сауда, инвес тиция, бизнес, ин-
новация үшін жаңа мүмкіндіктер орны болып 
отыр. Сол себепті әлем елдері Орталық Азияға 
айрықша назар аударуда. «С5+» үлгісі маңызды 
диалог алаңына айналды.

Тұрақты әрі өзара сенімге негіздел ген жоға-
ры деңгейдегі диалогтер болмаса, аймақтағы 
мемлекеттердің басқа да ықпалды елдермен 
қарым-қаты насын қарқынды дамытуы неғай-
был еді. Соңғы жылдары бұл бағыт та біршама 
ілгерілеу бар. Әсі ресе, Орта лық Азия мемлекет-
тері басшы лары ның жыл сайынғы консуль татив-
тік кездесулері нәтижелі өтіп келеді. Айтпақшы, 
Қазақстан төраға ретін де биыл да осындай үлгі-
дегі кез десу ұйымдастырады. 2024 жылы еліміз 
өңірлік және халықаралық деңгей дегі бірқатар 
ықпалды ұйымдар мен бір лестіктерге төрағалық 
ететінін жаңа ғана айтып өттім.

Тағы бір маңызды шара – Астана халықара-
лық форумы. Биылғы мау сым айында өтетін 
алқалы жиынға әлемнің көптеген көшбасшысы 
мен жаһандық деңгейдегі компаниялардың же-
текшілері қатысады. Жиында кли мат тың өзге-
руі, азық-түлік тапшы лығы және энергетикалық 
қауіпсіздік сияқты барша елдерге ортақ мәселе-
лер талқыланады.

БҰҰ Бас Ассамблеясы аясында Франци-
ямен бірлесіп «One Water Summit» халықара-
лық форумын өткізу туралы уағдаластықтың 
мән-маңызы зор. Бұл басқосу климаттың өзге-
руіне қатысты жаһандық қозғалысқа сүбелі үлес 
қосатын жиын болмақ.

– 2024 жылдың наурыз айында Ресей де 
президент сайлауы өтеді. Бұл оқи ға жаһан-
дағы және аймақ тағы ах уалға қалай әсер 
етеді деп ойлайсыз?

– Биыл Ресейде ғана емес, АҚШ-та, Ұлыбри-
танияда, Үндістанда, Әзер байжанда және басқа 
да мемлекеттерде сайлау өтеді. Сондай-ақ Еу-
ропарламент депутаттары сайланады. Әрине, 
біз осы сайлау науқандарын жіті бақылап оты-
рамыз.

Ресейде өтетін президент сайлауы ның біз 
үшін мәні зор екені сөзсіз. Өйткені Астана мен 
Мәскеу арасында өте жоғары деңгейде қарым-қа-
тынас орнаған. Ресей Қазақстанның негізгі 
серіктесі әрі одақтасы екені бар шаға аян. Өткен 
отыз жылда мем лекет аралық байланыстардың 
іргесі беки түсті. Екі ел арасында 300-ден астам 
шарт пен келісім жасал ған. Бар лық саладағы 
екіжақты ынтымақ тас  тық тетіктері жұмыс істеп 
тұр. Жоға ры деңгейдегі саяси диалог қарқын ды 
дамып келеді. Біз көпжақты құрылымдар аясын-
да, сондай-ақ өңірлік тұрақтылық пен халықа-
ралық қауіпсіздікті қамтамасыз ету барысында 
ықпалдаса әрекет етеміз.

Былтыр Владимир Путин Қазақ станға ресми 
сапармен келді. Бұл екіжақты қатынасты жан-
дандыра түскен негізгі оқиғалардың бірі бол-
ғаны анық. Біз келіссөз барысында мемле-
кеттеріміздің стратегиялық серіктестігі мен 
қарым-қатынасы шынайы достық сипатынан 
айнымайтынын тағы да нақтыладық.

(Соңы-3 бетте)

БІЗ ОЗЫҚ ОЙЛЫ ҰЛТ РЕТІНДЕ ТЕК 

12-қаңтар - Дінмұхамет Қонаевтың туған күні

Мен Дінмұхаметтің  мәдениеттілігі мен  
иманжүзділігіне, ізеттілігіне тәнтімін. Оның 
қабылдауында көп болдым. Қашан барсам 
да  келіп отырғанымды  естісімен кезек  күт-
тіртпей  шақырып алатын. Қанша барсам да, 
қандай да бір қиын жұмысқа көмек сұрасам 
да бетімнен қайтарып көрген емес. Әсіре-
се, көптің, елдің тілегімен келгенде ерекше 
көңіл бөлетін. Сол кездесулердің екеуі менің 
есімде қалыпты.

1956-1957 жылдары болуы керек, біздің 
Қордай өңірінде  кішігірім бірнеше ауылдар 
біріктіріліп, ірілендіріліп, «Киров» колхозы 
деп аталды. Сол жылдары Жазушылар  одағы 
қомақты қаржы  бөліп,  колхоз  орталығынан 
әкеме жеке үй салып берді.  Алғашқы  жыл-
дары ауылымызда жарық болмай, су жетпей, 
біраз қиыншылықтар болды. Әсіресе, ауыл-
шаруашылығы техникалары жетіспей, бар 
тірлік қолмен жасалынып, еңбекшілер кол-
хоз жиналыстарында мұны айтып та жүрді. 
Д.А.Қоневқа барып, көпшіліктің осы тіле-
гін айтқанда, айналасы бірер күннің ішінде  
колхозымызға бірнеше  комбайн, трактор, 
жүк машиналары келіп, ел қуанышында 
шек болмапты. Арада біраз жылдар өтті. 
Колхозымыз гүлденіп,жоспарды артығымен 
орындап, көшпелі «Қызыл Ту» алып, аудан, 
облыс көлемінде  абыройға ие бола баста-
дық. Білімді, тәжірибелі мамандар келіп, 
мәртебеміз биіктей түсті. Осы жағдайды 
көре алмаған қара ниет біреулер ауыл бас-
шыларының үстінен арыз жазып, тексеріс 
басталды. Олар аздаған кемшіліктерді таудай 
етіп көрсетіп, бір топ жігіттер тепсе темір 
үзер шақтарында қамауға алынды. Мұндай  
сұмдықты бұрындары көрмеген ел-жұрт зар 
қағып жылап, әкеме келетін еді. Ол жігіт-
тердің көбі-әкемнің көз алдында  өскен адал 
азаматтар.

- Ішім удай ашып, бұл жерде бір 
түсініспеушіліктің болғанын, жаланың  көп 
орын алғанын іштей сезсем де  Д.Қонаевқа 

барып айттым. Көңіл қойып тыңдаған ол қай-
та тексертіп, көбі ақталып, аман-есен елге 
келді,-дейтін еді әкем.

Бұл күнде  сол «Киров» колхозы Ке-
нен  ауылы делінеді. Осы колхозда әкемнің 
75,80,90,100,125 жылдық тойлары аталы-
нып өтті. Әсіресе, «100 жылдық  тойында 
(1984 жыл) Д.Қонаев келеді екен» деп естіп, 
ел-жұрт көп күттік. Алайда, «Барғызбасым 
барғызбас дегендей, қатты науқастанып, келе 
алмай хат жолдапты. Онда  «Қымбатты Кенен 
аға! Халқымыздың аты әйгілі,сүйікті ақыны, 
композиторы, дана  Жамбылдың шәкірті 
және серігі Сізді торқалы тойыңызбен, әрі 
еліміздің  ең жоғары наградасы-Ленин ор-
денін алуыңызбен шын жүректен құттықтай-
мын.

Сіздің жалынды сөздеріңіз Қазақстан 
ғана емес онан тыс жерлерге де кеңінен 
мәлім. Олар адамды даналық пен ұшқыр 
ойға, үлкен толғанысқа, терең сезімге бөлей-
ді. Жұртшылықтың зор сүйіспеншілігіне ие 
болған тамаша ән-жырларыңызда  жастық 
оты, қажымас қуат бар. Әлеуметтік ауқы-
мы кең, талантты творчествоңыз бәрімізге 
де қымбат. Өйткені, ол туған халқымыздың 
өміріне тамырын терең жайған, соған адал 
қызмет етеді.

Қымбатты Кенен аға, өзіңізге шын 
жүректен мықты денсаулық, зор бақыт және 

творчестволық жаңа табыстар тілеймін!» - 
делінген.

Риза болып, «Димашқа» деген ұзақ 
өлеңімді арнадым.

Аралап дүниені атым кетті,
Туған ел мені жастай ақын етті.
Тоқтамай тоқсанға да келіп жеттім,
Дүниеге ашып қойып көкіректі.

Талай жыл заман мені еркелетті,
Ер  өтті, ел бастайтын серке де өтті.
Тоқсанның торғынына оранғанда
Димашжан, сенің жазған хатың жетті.

Тірілдім, өлім жақын еді маған,
Тірлікте сені мият тұттым, балам.
Сен менің Алатауым арқамдағы,
Сен барда соқпайды ажал әзір маған.

Сен барсың көңілімде шалып күлсем,
Мен бүгін сен деп кірем, дауға кірсем.
Ақылшым, азаматым қазақ атын
Әлемнің төбесіне шығардың сен.

Көрген жоқ қорқып сенің жаудан бабаң,
Қияды қыранға да таңданбаған.
Білемін арғы-бергі заманды да
Бұл қазақ сендей ұлды армандаған

Мың жаса, мейірімді жарқын ұлым,
Басыңнан бір кетпесін алтын күнің.
Сенімен елдің туы биіктейді.
Бақытын көрді көзбен халық бүгін.

Жақсының жолдасымын, серігімін,
Бар қазақ бауыр санар сені бүгін.
«Жортқанда жолың болсын» асыл пер-

зент, 
Құшақтап,  сүйдім бүгін сені ұлым.

Нарым деп мадақтаймын мен де сені,
Қырандар аспанда емес, жерде өседі.
Түсінем, Димаш, қалқам сен болмасаң
Кеудеме күн шуағы енбес еді.

 Асылым, жұлдызыңды  анықтадың,
Мені де алыстарға алып бардың.
Партия, лениндік политбюро
Ойлайды күндіз-түні  халық бағын.

Бәрі де аяулы ұлым, сенің арқаң,
Атыңа тезірек мін, Димаш қалқам.

Төбесін бір көрсетіп кетеді деп,
Қордайда күтіп отыр Кенен атаң.

Ән салып, еркіндете, дабылдата, 
Келіп тұр кемеліне Кенен ата.
Жақсының жан жолдасы, адал жары,
Зухра келініме бердім бата.

Батпасын ешқашан да уақыт тісі,
Зухрам-бақыттының бақыттысы.
Екеуің қол ұстасып, жүз жасаңдар,
Кетпесін бастарыңнан бақыт құсы.

Қордайда бір той өтті дүрілдеген,
Қайтадан атқа міндім бүгінде мен.
Бәрі де ел мерейі, Димаш шырақ,
Айналдым дидарыңнан күлімдеген.

Қараймын  ажарыңа жарқылдаған,
Ел үшін қиындықтан  тартынбаған.
Аман жүр,  жер бетінде  асыл ұлан,
Бола бер өзің де аман, халқың да аман.

Мен бүгін асып тұрмын кемерімнен,
Қол бұлғап тұрғандайсың сен өрімнен.
Той болды бұрын қазақ естімеген,
Той болды, Димаш сенің дегеніңмен.

Ат шапты, балуандар да сынға түсті,
Көңілім көкке шықты, құстай ұшты.
Кенен қарт бозбала боп қайта түлеп,
Өмірім жастық шақты қайта құшты.

Қонды ғой бақыт құсы басыма кеп,
Әзірмін ән салуға қасыңа кеп.
Мен саған тоқсанымды бердім ұлым,
Жұрт үшін Жамбылдың да жасына жет,

Осы өлең бұл күнде Д.Қонаев мұражай-
ында ілулі тұр.

1984 жылы әкеміздің 100 жылдық мере-
йтойының құрметіне Республика сарайын-
да жиын өтті. Жиынға Дінмұхамет Қонаев 
бастаған бюро мүшелері қатынасты. Ақиық 
ақын Олжас Сүлейменов сөз сөйеп: «Еще 
юношей Кенен Азербаев в совершенстве 
овладел лучшими традициями народной ка-
захской поэззии,стал соратником великого 
Жамбула, а затем его продолжателем. Поэзия 
Кенена Азербаева-своего рода поэтическая 
летопись казахского народа»-деген еді.

Сол жолы президиум алқасында мен де 
отырдым. Бәріне сәлем бердім. Сөз соңына 
таман той иесі әкемнің ұрпақтары атынан сөз 
беретін шығар, рахмет айтуым керек шығар 
деп өзімше даярланып отырдым. Алайда, 
маған сөз берілмеді. Мен де үндемей қалдым.
Сондағы айтайын дегенім, әкемнің «Сайра, 
тілім» деген әнімен

Деуші еді мені әкем Төрткенім-ай,
Өзіңді аңсап жүріп өпкенім-ай.
Қанышты күндердің әсерінен,
Байқамаппын ақын боп кеткенімді-ай.

Берілді еңбегіңе әділ баға,
Бөленді ән мен жырға қала, дала.
Партия өнерлінің бағын жаққан,
М ың жаса қамқоршымыз, Димаш аға!

Әнге бөлеп әкеміз елін сүйген,
Жеткенінше қуатты қызыл тілдің,
Жиналған осы тойға баршаңызға,
Атынан ұрпағының басымды идім.

Сайра тілім,
Шырқа үнім,
Отан үшін сайрағын,
Алмай тыным-демекші едім.
Бұл өлеңімді Қордай өңірінде өтілген 

тойда орындағаныммен Д.Қонаевтың алдын-
да  айтпағаныма осы күнге дейін өкінемін.

Төрткен КЕНЕНҚЫЗЫ,
Қазақстан Республикасының 

Мәдениет қайраткері.

БҰЛ ҚАЗАҚ СЕНДЕЙ ҰЛДЫ АРМАНДАҒАН
Халық құрметіне бөленген Кенен-

дей өнер иесін дәл тани білген, оның 
еңбегінің халыққа мәлім болуына 
аянбай атсалысқан, «Кенен аға» деп, 
барынша сыйлап өткен халқымы-
здың біртуар ұлы Дінмұхамет Ах-
метұлы Қонаев екендігін әкем зор ри-
зашылықпен айтып отыратын.

ҚАНА АЛҒА ҚАРАУЫМЫЗ КЕРЕК
(Соңы. Басы-1,2 бетте)

Ресей – Қазақстанның негізгі сауда-экономи-
калық серіктесі. Екі елдің та уар айналымы 2023 
жылдың бастапқы 10 айында 21,4 миллиард дол-
лар болды. Өйтетін жөні де бар, біздің шекара-
мыз құрлықтағы ең ұзын шекара саналады.

Ғылым-білім және мәдени-гумани тарлық са-
ладағы қарым-қатынасты нығайтуға әрдайым 
айрықша мән бері леді. Биыл орыстың ұлы ақы-
ны Алек сандр Пушкиннің туғанына 225 жыл то-
лады. Бұл – Ресей ғана емес, Қазақ стан үшін де 
маңызды оқиға. Өйт кені Пушкин – хәкім Абай 
сияқты, қос ха лықтың достығы мен мәдени 
байла ныстарының басты символының бірі.

Ресей Федерациясының әлемдік саясат-
та аса маңызды рөл атқараты нын және БҰҰ 
Қауіпсіздік Кеңесінің тұрақты мүшесі екенін 
ұмытпаған жөн. Ресей Президенті Владимир 
Путин – сөзімен де, ісімен де жаһандық ахуал-
ға ықпал ететін тұлға. Ресейдің ұста ны мымен 
бүкіл әлем санасатыны жасырын емес. Бұл мем-
лекеттің қаты суын сыз дүние жүзінде бірде-бір 
проблема шешілмейді. Ол айдан анық.

Сондықтан Ресей секілді алпауыт елдегі пре-
зидент сайлауының халықаралық мән-маңызы 
қашанда жоғары және оған әлемнің көптеген елі 
назар аударады.

– Еліміздің сыртқы саясатында Қытай-
мен қарым-қатынас маңызды рөл атқара-
ды. Соңғы жылдары Қазақстан қоғамының 
шығыстағы көр  шіге деген көзқарасы жақса-
ра бас та ғаны байқалады. Болашақта ҚХР-
мен ынтымақтастық қалай өрбиді?

– Бүгінде Қазақстан мен Қытайдың қарым-қа-
тынасы достық, тату көршілік және мәңгілік 
стратегиялық серіктестік рухында қарқынды 
дамып келеді. Біз Төраға Си Цзиньпинмен бір-
ге Қазақ стан мен Қытай арасындағы ынтымақ-
тастықтың жаңа «алтын отыз жыл дығына» қа-
дам бастық. Мен былтыр Қытайға бір емес, екі 
мәрте сапармен бардым. Бұл – елдеріміз арасын-
дағы тығыз ықпалдастықтың айқын дәлелі.

Қытай көшбасшысымен Сианьда және Бей-
жіңде мазмұнды келіссөздер жүргізіп, маңызды 
уағдаластықтарға қол жеткіздік. Оны жүзеге 
асырудың нақты жолдарын белгіледік. Осындай 
жеке жүздесулер Астана мен Бейжің нің бай-
ланыстары жоғары деңгейде екенін көрсетеді. 
Бүгінде қазақ-қытай қатынастары көпке үлгі бо-
лып отыр деп сеніммен айта аламын.

Екі елдің өзара тауар айналымы жыл санап ар-
тып келеді. Оның көлемі 2023 жылдың 10 айдағы 
қорытындысы бо йынша 24,3 миллиард долларға 
жетті. Бұл – жаңа рекорд! Қазір экспорт қа шыға-
рылатын отандық тауар түрлерін көбейтіп, ҚХР-
ға жүк та сы малын арттыру үшін белсене жұмыс 
істеп жатырмыз. Қытай бұрын нан Қазақстан 
экономикасына мол қаржы құйған ірі инвестор-
лардың қатарына кіреді. Осы уақытқа дейін ҚХР 
елімізге 24 мил лиард доллар инвестиция салды.

Қытаймен ортақ шекарамыздың болуы, 
Шығыс пен Батыстың арасындағы ұтымды жер-
де тұрғанымыз қытай тауарларын түрлі бағытқа 
Қазақстан аумағы арқылы тасымалдауға зор 
мүмкіндік береді. Өйткені Бейжіңде жоғары дең-
гейде өткен «Бір белдеу, бір жол» атты үшінші 
форум аясында бірқатар маңызды құжатқа қол 
қойылды. Соның ішінен Транскаспий халықа-
ралық көлік дәлізін бірлесе дамыту жөніндегі 
келісімді және «Аягөз – Тачэн» бағытындағы 
темір жол құры лы сы туралы меморандумды 
атап өтуге болады. Бұл келісімдер еліміз дің 
көлік-логистика саласына тың сер пін беретініне 
сенімдімін. Қазақстан Қытай  дың «Бір белдеу, 
бір жол» мега жоба  сын толығымен қолдайды. 
Был тыр қазан айында Бейжіңде өткен форумда 
сөйлеген сөзім – осының тағы бір дәлелі.

Қазақстан мен Қытай арасында виза сыз жүру 
режімі күшіне енді. Мұ ның мәні зор. Енді отан-
дастарымыз көрші елге емін-еркін барып, келе 
алады. Азаматтарымыз осы мүмкін дікті оңтай-
лы пайдаланады деп үміттенемін.

Елімізде Қытайға қатысты баяғы қасаң 
түсініктерге негізделген немесе бізге сырттан 
таңылған жөнсіз үрей болмауға тиіс. Қазір-
гі Қытай – өте жоғары дамыған, соның ішінде 
озық технология саласында зор табысқа жеткен 
мемлекет. Мұны бүкіл әлем мо йындап отыр. 
Сондықтан шығыстағы көршімізбен ынтымақта 
болу, достық қарым-қатынас пен өзара сенімнің 
артықшылықтарын тиімді пайдалану Қазақстан 
үшін аса маңызды.

– Сіз жақында өткен «Парыз» және «Ал-
тын сапа» сыйлықтарының лау реаттарын 
марапаттау рәсімінде отан дастарымызды тек 
қана алға қа рап, алысты көздейтін мақсатқа 
ұм тылуға шақырдыңыз. Ескілікке тым бой 
ұрмау, өсіп-өркендеу жолынан айнымау ке-
ректігін атап өттіңіз. Осы ар қылы нені мең-
зедіңіз? Қоғам не нәр сеге мән беруі қажет деп 
ойлайсыз?

– Күнделікті міндеттерден бөлек, ұзақ 
мерзімге арналған мақсаттарға ден қоюдың мәні 
зор. Біз болмашы нәрселерге баса назар аударып, 
ұсақ-түйекті талқылауға бүкіл күш-қуаты мызды 
сарп етеміз. Одан да сорақысы, әлдекімдердің 
жалған сөзіне еріп, арамтер боламыз. Мұндай 
пайдасыз істерге алаңдап, ұлттың стратегиялық 
бағдарынан жаңылмауға тиіспіз.

Баяғыда ұлы халық болғанбыз деп масатта-
нып немесе бұрынғы өкпе-реніштерді қоздатып, 
қызылкеңірдек болып айтысудың қажеті қанша?! 
Бұлай ескілікке бой ұруға әсте болмайды. Әлбет-
те, тарих – біздің жалпы ұлттық бірегейлігіміздің 
маңызды бөлігі. Сондықтан мемлекет дәл қазір 
бұл бағытта жүйелі жұмыс жүргізіп отыр. Атап 
айтсақ, түрлі тақырыптағы кітаптар көптеп 
шығарылуда. Жаңа ғылыми мекемелер құрылып, 
бұрынғы институттар жаңғыртылып жатыр. 
Жақында сталиндік репрессия құрбан дарын ақтау 
жөнінде ауқымды зерттеу жұмысы аяқталды. Бір 
сөзбен айтқанда, сан ғасырлық тарихымызды зерт-
теу, тарихи әділдікті қалпына келтіру біздің негізгі 
міндетіміздің бірі болып қала береді.

Алайда біздің бұрын кім болғаны мыз дан қазір 
кім екеніміз, ең бастысы, болашақта кім болаты-
нымыз әл деқайда маңызды. Сондықтан қандай 
қиын дықтан өткенімізді бағамдай тын кезде ғана 
ауызбіршілік таныт пай, баянды болашаққа да 
бірге қадам басуы мыз қажет. Біз өткенді аң саумен 
өмір сүр меуіміз керек. Кері сінше, келе  ше гі мізді 
кемел етуге ұмтылып, ұлт  тың ұлы лығын нақты 
іспен дәлел  деуге тиіспіз. Дүние таны мы мызға 
жат мәдениеттерге көзсіз елік теу ден, жалған 
патриотизмнен, даң ғойлық пен дарақылықтан 
сақтануы мыз керек. Халқымыздың бойындағы 
кемшілік терге көз жұма қарамай, одан арылуы-
мыз қажет. Мұның бәрі күн са йын құбы л ған тұр-
лаусыз заманда өмір сүріп жатқан Қазақстанның 
келешегі үшін айрықша маңызды.

Сондықтан ұлтымыз өсіп-өркенде сін де-
сек, біз жақсыдан үйреніп, жаманнан жирене 
білуіміз керек. Қоғамда еңбекқорлық пен жа-
сампаздық жоға ры бағалануға, білімпаздық пен 
жа ңа   шылдық салтанат құруға тиіс. Сон дай-ақ 
өмірге деген байсалды және ба йыпты көзқарас 
басым болғаны жөн. Ашығын айтайын, өзін 
«ұлттың қаймағымыз» деп санайтын кейбір зия-
лы қауым өкілдері осы миссиясын өз деңгейінде 
атқарып жүрген жоқ. Олар ұлтқа үлгі-өнеге көр-
сетудің орнына, ұсақ-түйек әңгімелерді қоздату-
дан, әдеттегідей «біздің халық аса данышпан» 
деп қайталай беруден немесе қара басының қа-
мын күйттеп, билікке «жағдайымды жасамады» 

деп өкпе артудан аса алмай отыр. Осылайша, 
ұлттық идеологияның даму жолында жалған-
дыққа жол беріледі.

Біз озық ойлы ұлт ретінде халқы мыз ды ыдыра-
татын емес, біріктіре тін жолды таңдап, тек қана 
алға қарауы  мыз керек. Жалпыұлттық құн ды лық-
тар бәрінен жоғары тұру ға тиіс. Бұл туралы үнемі 
айтып жүр мін. Тағы да қайталаймын, еңбек қор-
лық, білімпаздық, кәсібилік, бір лік, ын ты мақ, жа-
нашырлық, іскер лік, баста ма шылдық, адалдық, 
қарапайым дылық және үнемшілдік – нағыз отан-
шыл, адал азаматқа тән қасиеттер мен құн ды -
лықтар. Халқымыздың қуатын арт ты рып, табысқа 
жетелейтін осындай қа сиеттер мен құндылықтар-
ды жан-жақ ты дәріптеп, ұрпақ санасына сіңіру ар-
қылы ғана сапалы ұлтқа айнала аламыз.

– Тағы бір мәселені айтпай кетуге болмас. 
Кейінгі кезде қоғамда зорлық-зомбылық 
пен қатыгездік белең алып барады. Әйелдер 
мен бала  лардың әлімжеттік көргені, соқ -
қыға жығылғаны туралы ақ парат күн сайын 
шығады. Осындай қыл мыс тардың тамыры-
на балта шауып, біржола тосқауыл қою үшін 
мем лекет тарапынан не істеліп жатыр?

– Мұндай қылмыстардың алдын алып, жолын 
кесу үшін менің тап сырмаммен нақты шаралар 
қа былдануда. Әйелдер мен балаларға жасал ған 
зорлық-зомбылыққа қатыс ты қылмыстарды тер-
геумен әйел тергеушілер айналысатын болды. 
Сондай-ақ ішкі істер органдарында әйелдерді 
зорлық-зомбылықтан қорғау мен шұғылданатын 
маман дардың штаты қалпына келтіріліп, олар-
дың құзыреті күшейтілді.

Біз мұнымен шектелген жоқпыз. Былтыр от-
басындағы тұрмыстық құқық бұзушылықпен 
күрес тәсілдерін қайта қарадық. 1 шілдеден 
бастап полиция жәбірленушінің шағымын емес, 
қылмыстың анықталуын негізге алып, қыл-
мыстық істі тіркеуге көшті. Яғни мұндай қыл-
мыстарға қатысты іс қозғау үшін зорлық-зом-
былықтан жапа шеккен адамның арызы қажет 
емес. Тұр мыстық зорлық-зомбылық жаса ған-
дарға әкімшілік және қылмыстық жауапкершілік 
едәуір күшейтілді. Жәбірленуші қайта-қайта 
қысымға ұшырамауы үшін бұдан былай мұн-
дай іске қатысты тараптарға екінші рет татуласу 
мүмкіндігі берілмейтін болды.

Сондай-ақ Мәжілістің бір топ депутаты халыққа 
Жолдауымның аясында тұрмыстық зорлық-зом-
былыққа қарсы күрес тің жаңа әрі тиімді шарала-
рын қарастыратын заң жобасын әзірлеп жатыр.

– Өткен жылдың қараша айын да ер адам-
ның әйелін өлтіруі қоғам да үлкен дүрбелең 
туғызды. Осы оқиға дан кейін әлеуметтік 
желіде әйелдер мен балаларға тұрмыстық 
зорлық-зомбылық жасағандарға жазаны 
қатайту туралы бейресми петиция жария-
ланып, оған өте көп қол жиналды. Алайда 
«Петициялар туралы» заң биыл сәуір айында 
ғана күшіне енеді. Сондықтан бұл петиция 
заңсыз деген сөз шықты. Көпшілік «Жабулы 
қазан жабулы күйінде қалады» деп алаңдап 
отыр. Турасын айтыңызшы, Сіз тұрмыстық 
зорлық-зомбылық үшін жазаны қатайтуды 
қолдайсыз ба?

– Мен елімізде «заң мен тәртіп» қағи датының 
орныға түскенін қалай мын. Сондықтан нақты 
жауап бере йін, тұрмыстық зорлық-зомбы лыққа 
қатысты жазаны қатайтуды толық қолдаймын. 
Сіз айтқан петиция заң талабына сай келсе де, 
келмесе де, азаматтардың пікірі міндетті түрде 
ескеріледі. Оған күмән болмасын.

Сонымен қатар қоғамда озбырлық пен зор-
лық-зомбылықтың кез келген түріне мүлдем 
төзбейтін түсінік қалып таспаса, заңға енгізілген 
өзгеріс терден аса қайыр болмайды. Жұрт зор-

лық-зомбылық жасағандарға жазаны қатайтуды 
талап ете тұра, қылмыс әлеміндегі шытырман 
оқиға ларға таңдай қағып, фильмдердің заңды 
белден басатын кейіпкерлерін ғана емес, тіпті 
шынайы өмірдегі кәнігі қылмыскерлердің өзін 
пір тұтып жатады. Бұл жағдай бір-біріне мүлде 
кереғар және өте оғаш көрінеді. Солай емес пе?! 
Біз қоғамды ішінен іріте тін, адамгершілікке жат 
қылықтарды ақ тау  ды көздейтін кез келген әре-
кетке және құқықтық нигилизмге тұтас ел болып 
тосқауыл қоюымыз керек.

Біз заңсыздық пен қатыгездікке бір кісідей, 
батыл қарсы тұруымыз қажет. Сондай-ақ қоғам 
нормалар мен ережелердің және жалпы адам-
затқа ортақ құндылықтардың аяқасты болуын 
қатаң айыптап, онымен бірлесе күресуі керек.

– Өзіңізбен бірге жұмыс істейтін азамат-
тар Сізді өте талапшыл бас шы дейді. Кадр 
саясатында қан дай қағидатқа сүйенесіз? Қол 
асты ңыздағы қызметкерлермен қарым-қа-
тынасыңыз қандай?

– Мемлекеттік қызметшілер өзіне жүктелген 
міндетті мінсіз атқаратын кәсіби маман ғана бол-
мауы керек. Олар әрдайым бастамашыл, нақты 
ісімен елге пайда әкелетін және өзгерістердің 
өміршеңдігін халыққа көрсете алатын азамат бо-
луы қажет. Сондай-ақ олар білімді-білікті ғана 
емес, сөзі мен ісі үйлесетін, тиянақты, тәртіпті 
және арлы адам болуы шарт. Қарамағымда қыз-
мет істейтін азаматтардың маған емес, Әділетті 
Қазақстанды құру идея сына адалдығы әлдеқай-
да маңызды.

Барлық деңгейдегі шенеуніктер мен басшы-
лар қоғамның тамырын тап баса білуге, азамат-
тардың мұң-мұқтажын тыңдап-түсінуге, соған 
сәйкес дер кезінде нәтижелі шаралар қабылдау-
ға және дұрыс шешім шығаруға қабілетті болуы 
керек. Бұл – ең басты талап. Олар «адам мемле-
кет үшін емес, мемлекет адам үшін» деген қағи-
датты берік ұстануға тиіс.

– Кадр мәселесін одан әрі жалғас тыр сақ. 
Реформалардың нәтижесін де көпте ген да-
рынды жас мемле кет тік қызметте өздері нің 
қарым-қабіле тін көрсетуге мүмкіндік алды. 
Қазір олар Парламентте, мәслихат тарда, 
министрліктерде және басқа да мекемелерде 
жұмыс істеп жүр. Сіз жаңа буын өкілдерін 
ұдайы қолдап келесіз. Алайда жас басшы-
ларға тәжірибе мен пайым-парасат жетіспей-
ді деген пікір айтылады. Сіз қалай ойлайсыз?

– Мен қазақ елінің жастарына сенемін. Сон-
дықтан олардың ат қару шы және заң шығарушы 
билік тармақтарында қызмет етуіне жол аша-
тын кешенді шаралар қабылдан ды. Президент-
тік жастар кадр резерві жасақталды. Іріктеудің 
бірнеше сатысынан өткен кәсіби жас маман дар 
мемлекеттік қызметте басшылық лауазымдарға 
тағайындала бастады.

Саяси реформалар аясында партия лардың 
сайлау тізімін жасақтағанда және депутат ман-
датын бөлгенде әйел дер, жастар және мүмкінді-
гі шектеулі жандар үшін квота енгізілді. Соның 
нәтижесінде көптеген отаншыл жас Мәжіліс 
және мәслихат депутаты атанды. Өкілетті билік-
те жастардың үні жарқын естіле бастады. Осын-
дай нақты қадамдар билік органдарының құра-
мын жаңартуға тың серпін берді.

Қазір әлем жыл сайын емес, күн сайын өз-
геріп жатыр. Жаңа технология лар, мамандықтар 
және салалар пайда болуда. Жұмысты ұйымда-
стырудың және басқарудың әдіс-тәсілдері қайта 
қаралуда. Осындай жағдайда жаңа кәсіби дағды-
ларды меңгеруге және озық білімін тиімді пай-
далануға қабілетті жастардың рөлі арта түседі. 
Ойы ұшқыр жастарымыз болашақты бағам дай 
алады әрі дәйекті дамуға ұмты лады. Сондықтан 
оларға парасат-пайым жетіспейді деген пікір мен 
келісе алмай мын. Бірақ билік құрылым дары на 
аға буынның тәжірибесі де, жас ұр пақ тың жаңа 
идеялары да керек. Бұл жерде эксперимент жа-

саудың қаже ті жоқ. Кейбір сарапшысымақтар 
«Пре зи  дент Тоқаев жүйені тұралатып тас та ды, 
ешқандай өзгеріс болған жоқ, ескі кадрлар ор-
нында қалды» деген сыңар жақ пікірін тықпала-
удан танбай жүр. Мұның астарында қоғамның 
шыр қын бұзып, мемлекеттілігіміздің іргес ін 
шайқайтын пасық ниет жатыр. Асы ғыс тықтың 
салдары ауыр болуы мүмкін.

Жас басшыларға көбіне тәжірибе жетіспей-
ді. Менмендігі және өзіне деген сыни көзқара-
стың әлсіздігі кейде олардың өз қарым-қабілетін 
жоғары деңгейде көрсетуіне кедергі келтіреді. 
Соған қарамастан, біз жаңа буыннан шыққан 
кәсіби мамандарға мүмкіндік беріп келеміз. Бұл 
саясат алдағы уақытта да жалғасын табады.

– Тұңғыш Президенттің мемуары қоғамда 
қызу талқыланды. Сіз де ол кітапты оқыған 
шығарсыз. Көптеген шешім мен оқиғаға ті-
келей куә болған адам ретінде қандай әсер 
алдыңыз? Өзіңіздің мемуар жазатын ойыңыз 
бар ма?

– Бұл кітап тәуелсіз мемлекет құру ісінің 
жылнамасы ретінде оқырман қызығушылығын 
туғызады деп ойлаймын. Кезінде бір айтқыш 
«Мемуарда шындықтың жартысы айтылса да, 
ол тарихи оқиғалардың ауқымын бағамдауға 
жеткілікті» деген екен.

Нұрсұлтан Назарбаев – бірнеше дәуірге куә 
болған тарихи тұлға. Ол өз ман сабын комсомол 
белсендісі ретін де Хрущев заманында бастап, 
ара да алпыс жылдан астам уақыт өткен  нен кейін 
қызметтен кетті. Қазақ стан ның тәуелсіз мемлекет 
болып қалып тасуы на қосқан үлесін бәрі біледі. 
Ол – әділ тарихи бағасын алуға лайық адам.

Мен мемуарларды, публицистика лық шығар-
маларды, саяси очерктерді әрдайым ыждағатпен 
оқимын. Ал сұраққа келсек, мен үшін қазіргі ке-
зең мемуар жазып отыратын уақыт емес.

– Жұрттың айтуынша, Сіз кезінде өңір бас-
шыларына Өзіңізді ұшақтан гүлмен қарсы 
алуға, аста-төк дастарқан жаюға, думанда-
тып концерт, шоу өткізуге тыйым салыпсыз. 
Сол рас па?

– Президент ретінде алғаш рет ел аралауға 
шыққанымда, әкімдер салтанатты шаралар ұй-
ымдастыруға, көл-көсір дастарқан жаюға, бил-
бордтар орнатуға тырысты. Қазір мұның бәрі 
тыйылды. Мен облыстарға жұмыс бабымен ғана 
барамын. Уақыт өте келе жергілікті жерлерде 
де осындай жұмыс дағдысы қалыптасатыны-
на сенімдімін. Халықты жинап, қыруар қаржы 
шығындап, салтанатты шаралар ұйымдастыру 
біржола тоқтатылады.

– Қасым-Жомарт Кемелұлы, мазмұнды 
сұхбат бергеніңіз үшін рахмет айтамыз. Жаңа 
жылда айтулы оқиғалар көп болады деп се-
неміз. Сұхбатымыздың соңында тағы бір 
сұрақ қояйын. 2024 жылды қалай қарсы ал-
дыңыз?

– Жаңа жыл – әрине, күнтізбе нің жаңа па-
рағын ашатын маңызды меже. Осы сәтте өт-
кен жылды қоры тын ды лап, келешекке жоспар 
құру әдетке айналған. Бір жағынан, Жаңа жыл 
мен үшін қастерлі мереке емес. Оның үстіне, 
өзіміздің төл жаңа жылымыз – Әз Наурызды 
естен шығармаған жөн. Бұл мейрам – тіршілікті 
түлете келетін нағыз табиғи жыл басы.

Наурыз – жаңару мен жаңғырудың символы. 
Сондықтан төл мерекеміздің мазмұнын бай-
ытып, оны барынша ерекшелеп, жаңаша атап 
өтуіміз керек. Бұл қадам қоғамды ұйыстырып, 
ұлттық бірегейлігімізді айшықтап, ел бірлігін 
нығайта түсуге ықпал етеді деп сенемін.

Сөз соңында барша халқымызға бақ-бере-
ке тілеймін! Ең бастысы, еліміз аман, жұрты-
мыз тыныш болсын! Қастерлі Қазақстанымыз 
өсіп-өркендей берсін! 

Әңгімелескен –
Дихан ҚАМЗАБЕКҰЛЫ 

Тағлым

Ой салар сөз

ЖАҢА ЖЫЛ 
ТҮНІНДЕ 191 СӘБИ 

ДҮНИЕГЕ КЕЛДІ
Жаңа жыл қарсаңында республика пер-

зентханаларында 191 сәби – 101 ұл және 90 
қыз дүниеге келді. Жаңа жыл қарсаңында 
рес публика перзентханаларында 191 сәби – 
101 ұл және 90 қыз дүниеге келді, – деп хабар-
лайды Aikyn.kz.

Мереке түнінде туған нәрестенің ең көбі 
Түркістан облысында тіркелді – 38 бала, екінші 
орындағы Шымкент қаласында 23 бала дүниеге 
келді.

Алматыда 22 ерлі-зайыпты отбасының жаңа 
мүшесі өмірге келгенін сүйіншіледі.

Республика астанасында Жаңа жыл қар-
саңында 10 бала дүние есігін ашты.

ҰЯТ ҚАЙДА КЕТКЕН?
-Бұл әлемде кім күшті?
-Мен күшті!
-Геракл, ал сенен кім күшті?
-Менен тек өлім ғана күшті!
-Әй, өлім, сенен кім күшті?
-Оны Қазақ біледі, Қазақтан сұраңдар.
-Қазеке, өлімнен кім күшті?
-Ұят күшті, ұят...
-Ұят, сенен кім күшті?
-...
-Ау, ұят-ау, мен сенен сұрап тұрмын ғой?!
-Не айтам? Мен жоқпын қазір. Мына заман 

мені жоқ қып тастаған.

ххх

ҮШ НӘРСЕ
Қайтарып алуға болмайтын үш нәрсе:
Уақыт. Айтылған сөз. Мүмкіндік. 

Өмірде сенуге болмайтын үш нәрсе: 
Арман. Сәттілік. Байлық.

Өмірдегі ең қымбат үш нәрсе:
Махаббат. Сендіре алу. Достық.

 Ешқашан жоғалтуға болмайтын үш нәрсе:
Сабырлылық. Үміт. Ар-ұят.

 Адамды анықтайтын үш нәрсе: 
Еңбек. Адалдық. Жетістік.

Адамды бұзатын үш нәрсе:
Арақ. Менменшілдік. Ашу.

Дайындаған Алтынбай ШӘКЕНҰЛЫ.

АСЫЛ СӨЗДЕР...
Тамақты жамандаған қарынның тоқтығы,
Туысты жамандаған ақылдың жоқтығы.
Айқайлап асырып айтқаннан ақылмен үнде-

мей қалған артық.
Кей адамнан ит ілгері, достықты сатпайды, 

адал қызмет етеді.
Әр перзент әкесінің атына ұят келтірмейтін-

дей, анасының көзіне жас келтірмейтіндей өмір 
сүрсін.

Арзан киім киюден емес, арзан адам болудан 
ұялу керек.

Біреудің өткен өміріне күлмеңіз. Сіз әлі өз 
болашағыңызды білмейсіз.

Адамды бай қылатын оның дүние мүлкі 
мен ақшасы емес, қардай аппақ пейілі мен адал 
көңілі.

Анаңа сөйле ақырын, әкеңнің тыңда ақылын.
Қазақ айтады: Қызың жақсы болса, бір 

бақыт, ұлың жақсы болса, мың бақыт, келінің 
жақсы болса, шын бақыт.

Ақылды әйел күйеуіне айтатын сөздеріне 
қант қосып сөйлейді және күйеуі айтқан сөз-
дерінің тұзын алып тастап, тәтті етіп тыңдайды.

Жастар өмірі

Адам тағдыры қызық. Үй-
ленгенше өзіне өмірлік сыңар 
іздейді. Оны табады да. «Күй-
дім-жандым, өмірімнің бар қы-
зығы сенсің, сенсіз тұра алмай-
мын» деген аққуы араға бір-екі 
жыл салған соң ала қарға боп 
шығып, не өзі ешкімге сыймай-
тын «көк төбет» атанып, қо-
сылған екі жастың өзегін өртер 
өкініші болары анық. Өмірлік 
серік таңдауда, бір басын екеу 
етерде әр адамның қателеспеуі, 
ағат қадам жасамауы аса маңыз-
ды. Өйткені қасыңа ыстығыңа 
күйіп, суығыңа тоңатын өмірлік 
сыңар табу бұл дүкеннен ала 
салатын, сыймаса айырбастай-
тын, болмаса тастай салатын аяқ 
киім  емес. «Басың көрге кір-
генше қасыңда жүрген адамды 
танып-білу мүмкін емес екен» 
деген екен қасындағы серік жол-
дасынан көңілі қалған бір кісі. 
Осы сөзде терең астар жатқан 
секілді.

Иә, адам деген-күрделі дү-
ние. Оның аласы-ішінде. 
«Махаббат-бірінші тарауы 
поэзиямен, қалған тарау-
лары проза тілімен жа-
зылған үлкен шығарма» 
деген көрінеді тағы бір 
ғұлама. Расында, алғашқы 
сезім, ыстық-суықтың да 
басылатын кезі болады. 
Содан соң бірлесіп аттаған 
өмірге жаңа сапар жолы 
басталады. Ол жол үй бо-
лудан, сол үй деген шаңы-
рақтың астындағы жұптың 
«Сен салар да, мен салар, 
атқа жемді кім салар?» 
деген қарапайым тірлігі-
нен басталады. Осы тір-
лік барысында кімнің кім 
екенін өмір деген уақыт 
анықтайды. Осыдан барып 
«Қыз күнінде бәрі жақсы, 
жаман әйел қайдан шығады?» 
болмаса «Елдің байы-бай, менің 
байым-сүмелек» деген теңеулер 
шығады. Сонда оның жаман 
әйел екенін, болмаса байының 
сүмелек екенін махаббаттың 
отында жүріп, бұрын байқа-
маған ба? Осы теңеулермен шек-
телсе жақсы ғой. Ажырасу осы-
дан басталады.

 Әңгімемізді ата-дәстүр-
ден бастайық. Тарихта ата-ба-
баларымыздың некесі қандай 
болған?

ЕРТЕДЕ ҚАЗАҚ 
ҚОҒАМЫНДА НЕКЕ 

БҰЗУ МӘСЕЛЕСІ ҚАЛАЙ 
ШЕШІЛГЕН?

«Қазақ қоғамында ерте за-
манда жастардың екі жаққа ке-
туі мәселесі қандай болған?» 
деген сұрақ туындайды. Жал-
пы бұрынғы заманда ажырасу 
мәселесі болған ба? Этнограф 
Досымбек Қатранның айтуынша 
дәстүрлі қазақ қоғамында ажы-
расу өте сирек кездескен. Тіпті 
ажырасу жоқтың қасы болған. 

«Жалпы «талақ» деген сөз 
құқық нормаларында айтылып, 
көрсетілгені болмаса, XVII және 
XX ғасырдың бас кезеңіне дейін 
талақ айта салып, ажырасып кете 
салу болмаған. Яғни, дәстүрлі 
ортада ажырасу болмаған. Қазір-
ден айырмашылығымыз сол. Ол 
кезде қазіргідей «сүйіп қосыл-
ды» деген әңгіме болмаған.

-Ертеден атастырып, айт-
тырып, үйлендіріп, құдаласқан 
екі рудың арасындағы бітімгер-
лікпен келген дүние болған-
дықтан ажырасу мүмкін емес. 
Қалың мал төлеп, соның есесі-
не асып түсетін дүние әкелген-
нің өзі некенің берік болуына 
төленетін материалдық кепілдік 
болған. Ондай кездері ажырасу-
ды кім бастайды, сол материал-
дық жауапкершілікті қайтарып, 
төлейтін болған. Бірақ үш рет 
талақ айтып, ажырай салды де-
ген әңгіме болған емес - дейді 
этнограф.

ӨТКЕН, 2022 ЖЫЛДАҒЫ 
КӨРСЕТКІШ ҚАНДАЙ?
Қазақстан Республикасында 

2022 жылы АХАТ органдары 
128,4 мың некені тіркеді, бұл 
2021 жылмен салыстырғанда 
8,5% аз. Соның ішінде 85,4 мың 
неке (66,5 пайыз) қалаларда, 
43,0 мың неке (33,5 пайыз) ауыл-
дық жерлерде.

Некедегі ең жоғарғы көрсет-
кіш Астана қаласында тіркелді, 
онда жалпы неке коэффициенті 
1000 тұрғынға шаққанда 8,05 
құрады, ең төменгі деңгей – 
Абай облысында 1000 тұрғынға 
шаққанда 6,10 болды.

2021 жылмен салыстырған-
да тіркелген ажырасулар саны 
7,7% азайып, 44,5 мың ажыра-
суды құрады.Соның ішінде 33,2 
мың ажырасу (74,6 пайыз) қала-
ларда,  11,3 мың ажырасу (25,4 
пайыз) ауылдық жерлерде. 

Ажырасудың ең жоғарғы 
көрсеткіші Астана қаласын-
да байқалды, онда ажырасу-

дың жалпы коэффициенті 1000 
тұрғынға 3,24, ал ең төменгі 
Түркістан облысында – 1000 
тұрғынға шаққанда 0,98 оқиға-
ны құрады. 1000 некеге 347 ажы-
расу келеді.

Қазақстанда ажырасу саны 
өсіп барады. Көбіне солтүстік 
және шығыс өңірдегі, сондай-ақ 
Астана мен Алматыдағы жұптар 
ажырасатын көрінеді. 

Зерттеу нәтижесі бойын-
ша, Қазақстанда үйлену саны 
азайып, ажырасу саны көбей-
іп жатқаны айтылған. Мысалы 
2013-2018 жылдар аралығында 
үйлену саны жалпы республика 
бойынша 18 пайызға азайған, 
ең көбі Шығыс Қазақстан облы-
сында тіркелген - 28 пайыз.

2000-2018 жылдар ара-
лығында ажырасу саны орташа 
есеппен екі есе көбейген. Ажы-
расу барлық облыста тіркелген. 
Ажырасу Шығыс Қазақстан, Ал-
маты  облыстарында өскен. Ел-
дің оңтүстік және батыс өңірінде 
ажырасу саны аз.

Ал ақпарат және қоғамдық 
даму министрі Аида Балаеваның 
сөзінше, 2019 жылы ажырасу 
көп тіркелген. Былтыр тіркел-
ген некелер санының 43 пайызы 
ажырасумен аяқталған. Алайда, 
министрдің сөзінше, ажырасу 
санының көп болуына Атаулы 
әлеуметтік көмектің енгізілуі 
себеп болуы мүмкін. Себебі ма-
териалдық көмек аламыз деген 
жұптар жалған түрде ажыраса 
бастаған.  

ПСИХОЛОГ 
ҚАЗАҚСТАНДЫҚТАРДЫҢ 
ЖИІ АЖЫРАСАТЫН БЕС 

СЕБЕБІН АТАДЫ
Қазақстан ажырасу көр-

сеткіші бойынша ТМД-да көш 
бастап тұр. Мұндай статисти-
каны «Бақытты отбасы» ресур-
стық қолдау орталығының ма-
мандары айтып отыр. Олардың 
айтуынша, ажырасуға арыз бе-
ретіндер-көбіне үйленгеніне 1 
немесе 2 жыл ғана болған жас 
жұбайлар. Оған себеп-қаржы 

қиындықтары мен отбасына 
туыстардың араласуы. Ажыра-
судың себептері көп. Бірақ бас-
ты себептері не деген сұраққа 
нақты жауап табу қиын. Осы 
мақсатта отбасы психологы 
Жанат Смирнова өз тәжірибесі-
не сүйене отырып, қазақстан-
дықтардың ажырасуының негіз-
гі бес себебін атап берді.

«Маған осы мәселе бой-
ынша көмекке келетіндердің 
басым бөлігі - 30-50 жастағы 
адамдар. Олардың ішінде әйел-
дер де, ерлер де бар. Осыдан жиі 
айтылатын себептердің бірі деп 
жас жұбайлардың бірінің неме-
се екеуінің де балалық шақта 
алған психикалық жарақатын 
айтуға болады. Яғни, олар отба-
сы құрудың алдында бір-біріне 
тек қолдау көрсететін, жұбата 
алатын адам ретінде қарайды 
да, ол жарақат жазылған соң 
немесе балалық шақтағы про-
блема ұмытылған соң әрі қарай 
бірге өмір сүрудің мәні жоқ деп 
ойлайды. Олар бұл жағдайда 
нақты сол кезде бір-біріне ке-
рек болғандықтан шаңырақ кө-
терген болып шығады», - дейді 
Смирнова.

Ал екінші себеп-психо-
логтың айтуынша, қазақстан-
дықтардың дұрыс таңдау жаса-
мауы.

«Өкінішке қарай, көбі дұрыс 
таңдау жасамайды, бір-бірін 
дұрыс таңдай алмайды деуге 
болады. Оған нақты мысал кел-
тірер болсақ, қазіргі таңда жігіт-
тер қыздарға үйленуге ұсыныс 
жасайды да қыздар оған бірден 
келіседі, «жоқ» деп айтпайды да. 
Бүгінгі қыздар үшін кез келген 
ұсыныс бинго сияқты. Меніңше, 
бұл-жеңілтектік. Байқағаным, 
қазір барлығы үйленіп, тұр-
мысқа шығуға асығады да, қате, 
асығыс шешім қабылдайды», 
- дейді психолог. Нәтижесінде 
бір-бірін жете білмей, дұрыс 
танымай, өзінің жанына жақын 
адамды таңдамайды.

- Қазақстандықтардың ажы-
расуына тағы бір себеп жұ-
байлар өзінің және өзі құрған 
отбасының мүддесін қорғай ал-
майды-дейді маман.

«Олар өзінің және отбасы-
ның құндылығын, мүддесін 
қорғай алмаса, онда ол мәселеге 
екі тараптан отбасы мен туыс-
тар араласады. Ал бірақ бізде 
көбі «отбасымызға ата-анамыз 
немесе туыстарымыз» араласа-
ды деп айтады. Расында олай 
емес, мұнда ата-аналар арала-
сып жатқан жоқ. Керісінше, отау 
құрғандар өз мүдделерін қорғай 
алмай отыр деген сөз», - дейді 
Смирнова.

Ажырасуға төртінші се-
беп-психологтың сөзіне қараған-
да, сексуалдық проблема.

«Қазір жас отбасылар ара-
сында «сексуалдық бостан-
дық» деген ұғым пайда болды. 
Бір-біріне шөп салу әдетке ай-
налған. Адалдық құндылығын 
жоғалтып барады. Отбасы құн-
дылығында шекара деген жоқ, 
қалағанын жасайды. Осыдан ба-
рып, кризис басталады да ажы-
расуға дейін барады», - дейді 
психолог.

Cондай-ақ, Смирнова екінші 
рет отбасы құрғандар арасында 

ажырасу қаупі жоғары екенін 
айтады.

«Екінші рет некеге тұрған-
дар арасында ерте ме, кеш пе, 
қайтадан проблемалар бастала-
ды. Оған қоса, бұрынғы некеде 
көрген зардабы қосылады. Яғни, 
екінші рет отбасы құрған адамға 
тағы да ажырасу аса қиынға 
соқпайды. Ол адам алда не күтіп 
тұрғанын біледі және ажырасу-
дан қорықпайды. Жалпы бүгін-
де ер адам, әйел адам болсын 
жалғыздықтан қорықпайтын 
болып барады»,-дейді Жанат 
Смирнова.

Психолог ажырасудың ал-
дын алу мақсатында бірінші 
кезекте ерлі-зайыптының ортақ 
мақсат-мүддесі болуы керегін 
айтады. «Ол тек бала тәрбиелеп, 
демалыс күндері киноға бару 
ғана емес, ортақ бизнес ашу, үй 
салу сияқты ортақ мүдделер» 
дейді психолог.

Зерттеушілердің пікірі бой-
ынша, бүгінгі қоғамымызда 
ажырасу әлеуметтік феномен 
ретінде қалыпты жағдайға ай-
налып бара жатқандығы да рас. 
Ендеше, бұл құбылысты бір 
жақты ғана емес, жан-жақты 

зерттеп, шығу себеп-
терін тауып, алдын 
алу шараларын ұсыну 
бүгінгі гуманитарлық 
бағыттағы ғылыми 
қауымдастықтың әлеу-
меттік жауапкершілік-
терінің бірі десек те 
болады.

Соңғы кездегі 
әлеуметтанушы ға-
лымдардың зерттеу-
лері ажырасудың 
туындау себептері 
деп отбасындағы дау- 
жанжалдар, өзара 
сенімсіздік пен өтірік-
ке бой алдыру, бірін-
бірі орынсыз қызғану, 
бір-біріне тиісінше 
көңіл аудармау, көз-
ге шөп салу, кедейлік 

(күнделікті қажетті тұрмыстық 
заттардың жоқтығы), қарыздар 
мен үй проблемасы, ерлі-зайып-
тылардың өмірге деген көзқа-
рас айырмашылығы, ата-ененің 
ерлі-зайыптылардың ортасына 
түсуі, енелердің  келіндеріне  
қысым жасауы, жанұядағы екеу-
дің біреуінің ішімдікке салынуы, 
нашақорлыққа бет бұру, жыныс-
тық қанағаттанбау, бедеулік, 
кездейсоқ жүктілік әсерінен 
құрылған жанұяның уақыт өте 
келе бір-бірінен теріс айналуы, 
демек, әуелгі ырықсыз отбасын 
құру, көп жағдайдағы ерінің 
әйеліне күшпен зорлық көрсе-
туі, некеге оңды-солын ажы-
рата алмаған өте жас шағында 
тұру, бастапқыдағы таныстық 
мерзімнің тым аздығы, бастапқы 
махаббат сезімінің жоғалуы, 
тағысын тағылар деп көрсетеді. 

Жастардың көпшілігінде 
өмірге деген жауапкершілік 
азайып бара жатқандай. Тіпті, 
кейде олардың істеген тірлік-
теріне қарап отырып, «отбасы 
деген киелі ұғымды жете түсін-
бей ме?» дейсің. 

Ажырасу себептерінің тағы 
бірі – жігіт пен қыздарымыз-
дың жасы есейіп барып отбасы 
құруында. Психологтардың ай-
туынша, отыздан асып барып 
бірінші рет шаңырақ көтерген-
дер «ақыл тоқтатты» дегеніміз-
бен, аса кінәмшіл келеді. Өйт-
кені, олар жалғыз өмір сүруге 
дағдыланып қалған. Ол үшін 
барлық шаруа өзінің ойлағанын-
дай болу керек. Әйтпесе, сылтау 
шығарып, ұрысуға дайын тұра-
ды. Әрине, көпке топырақ ша-
шудан аулақпыз. Бірақ, мұндай-
лардың бар екені даусыз.

Отбасылардың шаңырағы 
шайқалмауы үшін нендей әрекет 
етуі керек? Үйленгеннен кейінгі 
өмір үйленгенге дейінгідей бола 
бермейтінін көпшілігіміз түсіне 
бермейміз. Басты себеп иман-
дылықтың, тәрбиенің төменді-
гінде. Жүрегіне емес, қалтасына 
қарап, үйленетін заман болды. 
Шаңырағымыз берік болуы 

үшін ең алдымен имандылыққа 
көңіл бөлінуі керек. Иман жүр-
ген жерден арақ та, талақ та, ғай-
бат сөз де аулақ болады. Екінші-
ден, алып қашу «операциясын» 
азайтқан жөн. «Сырын білмеген 
аттың сыртынан жүрме» деген 
сөз бар. Бұрынғының бұрымды-
лары көне қоятын көне пікірге 
қазіргі қаракөздер келісе қоюы 
екіталай. Құдайдан мүйіз сұрап 
жүріп, құлақтан айрылғандай 
боласың. Тіпті осы үшін сотта-
лып кетуің де ғажап емес. 

Ажырасу қиын мәселе, оған 
ешкімнің еріккеннен барып 
жатпағаны белгілі. Ең алдымен, 
түсініспеушілік мәселесі күн 
тәртібіне шығады. «Таңның аты-
сы мен күннің батысына дейін 
отбасы деп, шапқылап жүрген 
жігітті жары түсінгісі келмесе, 
ондай әйелдің керегі не?» дей-
ді жігіттер. Олардыкі дұрыс та. 
«Құшағында қызуы, бойында 
қуаты болғанда түсінбеген әйел 
ертең сені түсінеді» деген-бос 
сөз.  «Тілеуіңді тілеп, отыңмен 
кіріп, күліңмен шығып жүр-
ген әйеліне жоғарыдан қарап, 
менсінбейтін, тапқанын міндет 
ететін, ішіп келіп, себепсіз жан-
жал шығаратын жетесіз, санасыз 
жігіттің кімге керегі бар? Күйе-
уің ондай болғаннан байсыз өт-
кенің абзал» дейді қыздар. Олар-
дыкі де дұрыс.

Жаңа құрылған отбасыға 
көмек берудің орнына олардың 
арасына от тастайтын туысқан-
дардың да бар екені анық. Қыз-
дар қаласа, күйеуін алдап та, 
арбап та, еркелетіп те, есіркеп те 
тәрбиелеп алуына болады. Осы-
ның бәрін қолданып көргенде де 
міз бақпаса, ондай жындыдан, 
қаш та құтыл. Екі жас бір-бірін 
қолдап, ерінбей еңбек етіп, азға 
қанағат, жоққа сабыр етіп жүр-
гендерге Жаратқанның беретінін 
ешкім де жоққа шығара алмай-
ды. Егер адам жарын есеппен 
емес, таза пейілмен таңдаған 
болса, онда ол отбасын ешқан-
дай тосын мәселе бұза алмайды.

Түйінді сөздің тетігі не дей-
ді? Отбасын тұрақтандырудың 
жолы қандай? Ол үшін не істеу 
керек?

ОТБАСЫН САҚТАУДЫҢ 
АРНАЙЫ БАҒДАРЛАМАСЫ 

ҚАБЫЛДАНСА
Қоғамға, мемлекетке қол 

қусырып қарап отыруға бол-
майды. Ең алдымен, отбасы 
құндылығын барынша дәріптеу 
керек, «отбасылы адам», «ба-
лалы ана», «көп балалы ана» 
ұғымдарын жалпы жұрт қызыға-
тын, құрметтейтін, мойындай-
тын құбылысқа айналдыру қа-
жет. Қоғамға танымал тұлғалар, 
қайраткерлер арасынан елге үлгі 
отбасыларды көбірек дәріптеу 
қажет.

Яғни, идеологиялық жұ-
мыстарды күшейту қажет. Аза-
маттық қоғам, гендерлік теңдік 
секілді мәселелерді дамытуға 
бағытталған гранттардың ар-
насын отбасы құндылығын на-
сихаттауды көздеген жобаларға 
бұрса дұрыс болар еді. Отбасы 
және гендер мәселесі бойынша 
Ұлттық комиссия жұмысының 
шеңберін үлкейту қажет.  Со-
нымен қатар, әлеуметтік сая-
сат шеңберінде, отбасыларды 
сақтау, қолдау бағытында мем-
лекеттік деңгейде арнайы бағыт, 
бағдарлама қабылдау қажет 
деп ойлаймын. Отан деген ұлы 
сөз отбасынан басталатынын 
ұмытпайық. Отбасына жасаған 
қамқорлығымыз Отанға жасаған 
жақсылығымыз, оның ертеңіне 
салған инвестициямыз болмақ. 
Мұның артында үлкен ұлттық 
мүддені көздейтін саясат жатыр.

Айтып-айтпай не керек, 
ажырасудан қорықпайтын, қай-
мықпайтын ұрпақ өсіп келе 
жатқанын көрер көз көріп, естір 
құлақ естіп жүр. Тек осы жолда 
тағдыры таразыға түскен сәби-
лердің көз жасы төгіліп қалмаса 
екен дейсің... 

СИҚЫМБЕКТІҢ 
Алтынбайы.

АЖЫРАСУДЫ АР КӨРМЕЙТІН ҰРПАҚ ӨСІП КЕЛЕДІ
Тек осы жолда сәбилердiң көз жасы төгiлiп қалмаса екен...
2013 жылдан бастап елімізде жыл сайын қыркүйектің 

екінші жексенбісінде Отбасы күні аталып өтеді. Осы күн 
бізді біраз ойларға жетелейтіндей.


